
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

УЛААН ХАВТАСТАЙ ДЭВТЭР

	Би өнөөдөр тэмдэглэл хөтлөхөөр шийдэв. Ер нь ийм юм хийе гэж өнөөдөр ч бодсон юм биш, сар, магадгүй түүнээс ч түрүүнээс санасан хэрэг л дээ. Гэвч би өнөөдөр хорин мөнгө олсон юм. Тэр мөнгө нэг ч хүнгүй талбай дээр, миний хөл дор хэвтэж байлаа. Би бас хорин мөнгө энэ сард цуглуулсан байв.

	Анхандаа, мөнгө олчхоод би мөхөөлдөс худалдаж авдаг юм уу гэж санав. Пааландчихсан юм шиг сайхан мөхөөлдөс шүү дээ. Гэвч би тэмдэглэлийн дэвтрийг тэр дороо санасан болохоор соёлын барааны дэлгүүр лүү явлаа. Дэлгүүрийн хажуухан талд яг миний дуртай мөхөөлдөс зарж байсан боловч би түүнийг харсан ч үгүй, шууд л мөнгө хураагч газар луу очлоо. Ер нь хүссэнээ шууд биелүүлдэг шийдэмгий байх сайхан шүү дээ.

	Энэ дэвтрийг бүх л сар шохоорхон харсан юм. Юм бичихэд боломжийн торон шугамтай, улаан өнгийн хатуу хавтастай дэвтэр юм. Их сайхан дэвтэр. Би бас дөрвөн мөнгөөр цангисын хандтай ус уув. Тэгээд гэртээ ирмэгц л шууд тэмдэглэлээ эхэлж хавтас дээр нь 

	 

	«Маша Никифоровагийн тэмдэглэл» 

	 

	гэж бичлээ. Бас гэрийнхээ хаягийг тавив. Дэвтэр маань гэрт хадгалагдах юм болохоор сургууль, ангийн хаяг бичсэнгүй.

	 

	* * *

	 

	Ээж Сеня дүүд минь надаас ч арай илүү хайртай юм шиг санагдана. Аав ч гэсэн адил. Би Наташа Фоминатай үерхэх гэж бодсон боловч тэр хүссэнгүй. Ангидаа намайг ямар нэг ажилд сонгох болов уу гэж үргэлж боддог боловч ер тэгдэггүй. Уг нь надад хайргүй байгаагаараа тэд нар л буруутай гэж би боддог байсан. Би өөрөө бол ёстой сайн хүүхэд гэж... Харин нэг удаа бодохдоо би өөрөө хамгийн муу хүүхэд болохоор л хүмүүс надад дургүй байна гэж саналаа. Тэр өдөр би өөрийнхөө муу явдлуудыг цөмийг нь тэмдэглэлдээ бичээд засаж байя гэж шийдсэн юм. Хэдийд ч бил ээ, тэмдэглэлийн дэвтэр авах мөнгө цуглуулсныгаа бүгдийг нь үрээд хаячихсан байв. Сургуулиасаа буцаж яваад

	— Чи өнөөдөр мөхөөлдөс ав. Би маргааш чамд авч өгье... гэж Наташа надад хэллээ. 

	Хэрэв би татгалзсан бол Наташа намайг харамч амьтан гэж бодох байх гэж санаад би өөртөө, бас түүнд мөхөөлдөс худалдан авч өгсөн юм. Би мөн тэмдэглэлээ гэртээ хадгалъя гэж шийдсэн боловч ээж бүгдийг мэдсэн болохоор цүнхэндээ хийж сургуульдаа авч явахаас аргагүй боллоо. 

	Ээж миний өрөөнд орж ирээд

	— Чи юу бичиж байгаа юм? гэж асуув.

	— Юу ч биш... гэж хэлээд би орос хэлнийхээ номоор бичсэнээ халхлав.

	— Чи дэвтэр хаанаас аваа вэ? гэж ээж дараа нь асуув. 

	Мөнгө цуглуулж дэвтэр авснаа би хэлэв. Ээж дуугүй байсан ч гэсэн дотроо надад итгэхгүй л байх шиг. 

	Мөнгө бол хүүхдийн зан эвддэг гэж ээж боддог, аав ч мөн адил.

	— Мөнгийг олно гэдэг ямар хэцүү болохыг чи том болоод л ойлгоно. Тэгсэн цагт мөнгө үрж болно. Харин одоо бол дэмий юманд мөнгө үрэхийн хэрэг алга! гэж ээж ярина. 

	Харин тэмдэглэл бол дэмий юм биш. 

	Би түүн дээр өөрийнхөө сул талыг л бичих гэсэн юм. Тэгж би тэмдэглэлийнхээ тусламжаар дутагдлаа засах юм.

	Ингээд өнөөдөр дуусгая. Орос хэлний даалгаварт хоёр том дасгал өгсөн, гар ч бас чилж байна.

	 

	* * *

	 

	Өглөөнөөс эхлэн Ягуновтой хамт ангийн дежур1 хийлээ. Би самбарын алчуур норгож, Ягунов цэрд авчрахаар явав. Завсарлагаар бүх хүүхдийг хонгилд хөөн гаргаад, Ягунов салхивч онгойлгов. Ягунов их сайн хүүхэд. Тэр битгий хэл Наташагаас ч илүү. Ягунов бүх хичээлдээ онц авдаг. Сайн цээжилдэгтээ биш, харин бүгдийг дор нь ойлгоод дор нь тогтоочихдогтоо тэр. Харин тэгэхдээ бусдаас онц сурдаг хэр нь бусад онцчуудтай адилхан түүгээрээ онгирдоггүй, бас их шударга, сайхан сэтгэлтэй. 

	Нэгэн удаа санамсаргүйгээр тэр цэцэгтэй том сав шат дээр унагав. 

	Манай сургуулийн бүх цонхны тавцан дээр цэцгийн сав байдаг. Түүнд цэцэг ургуулдаг юм. Тэр үед шатан дээр хэн ч байгаагүй болохоор Ягунов цэцэг унагачхаад зугтааж, түүнээ нууж болох байсан. Гэтэл харин тэр юу ч нуугаагүйгээр барахгүй өөрөө ангийн багш Наталья Сергеёвнад очиж үнэнээ хэлсэн. 

	Өнгөрсөн жил хувцасны өлгүүрийн тэнд би бээлийгээ хаясан юм. Тэгэхэд манай сургуулийн хаалга мөсөнд барьцалдан хөлдсөн тийм хүйтэн байсан боловч Ягунов миний цүнх барьж явааг хараад бээлийгээ над өгч, өөрөө халаасандаа гараа хийж явсан.

	Хамгийн гол нь гэвэл тэр шүлэг бичиж чадна. Дэлгүүрт найман мөнгөөр зардаг дугтуйтай жижиг цаас дээр шүлгээ бичнэ. Тэр цаасыг «тэмдэглэлийн цаас» гэдэг юм билээ. Бичээд хэнд ч үзүүлэлгүй цүнхэндээ хийнэ. Харин би, нэг ширээнд суудаг болохоороо л мэддэг юм.

	Ер нь надаас юм нууж болохгүй л дээ. Би заримдаа ямар шүлэг бичиж байгааг нь сэмхэн харахыг хүсдэг боловч, ингэж өөрийн нь зөвшөөрөлгүйгээр нууж харах эвгүй гэж ойлгосон болохоор тэгдэггүй юм. Гэвч юу ч гэсэн би юуны тухай шүлэг бичдэгийг нь асууя гэж саналаа.

	Хичээлийн дараа бид хоёр самбараа угаагаад түлхүүрийг дежур эмээд өгч хамт гарав. Уг нь би Наташатай хамт явдаг боловч энэ удаад тэр намайг хүлээлгүй явчихсан байв. 

	Гудамжинд гараад би Ягуновоос:

	— Витя, шүлгийнхээ тухай надад ярьж өгөөч! гэлээ.

	— Ямар шүлгийн тухай? гэж тэр асуухдаа ихэд ичсэн байдалтай байв. Тэгснээ дараа нь гэнэт яарч, — Баяртай. Би бас дугуйланд суух болохоор гүйе! гэлээ.

	Тэр пионерын ордонд шатрын дугуйланд явдаг байв. Тэр бас бага ангийн жаалуудын дунд шатраар нэгдүгээрт ордог. 

	Би тэгээд ганцаараа харив. Хажуугаар минь, дотор нь цэргүүд дуулалдсан модон бүхээгтэй машин өнгөрлөө. Би уйлмаар байв. Ягунов бас л надад итгэдэггүй юм байж. Тэр битгий хэл шүлгийнхээ тухай ч надтай ярьсангүй. Яагаад тэгснийг нь би мэдсэнгүй.

	 

	* * *

	 

	Ер нь би ээждээ их хайртай юм. 

	Өнөөдөр Наташатай тоглож байгаад би шалбаагт унав. Шалбааг ч гэж дээ, шавхай гэсэн ч онох байх. Гадуур дээл, даашинз, оймсоо муухай болгов. Би гэр лүүгээ гүйж явахдаа “ангайсан амьтан!” гэж ээж минь загнах болов уу гэж их айж байв. Харин тэгсэн ээж ер загнасангүй. Ээж миний хувцсыг тайлж, хуучин дээл нөмөргөөд, товчны нь оронд сүлбээр зүүгээр тогтоов. Дараа нь надтай хамт оймс, даашинзыг минь угаалцаж, хамт мушгилцаад, хатаахаар өлгөв. Сүүлд нь дээлийг цэвэрлэлээ. Бас онгоцоор яваа эмэгтэйн тухай дуу хамт дуулав. Ээж энэ дуунд надтай адилхан бас их дуртай. Гутлыг минь ээж өөрөө цэвэрлээд хатаахаар тавив. Миний ээж ёстой сайн ээж шүү.

	 

	* * *

	 

	Манай ангид айхавтар зодоон боллоо. Звягин, Федоренко хоёр л зодолдож байхгүй юу. Звягин нүдний шилтэй болохоор зодолдох сон гэж санадаггүй юм л даа. Ер нь тэр хэнийг ч өддөггүй л дээ. Федоренкотой зодолдохдоо ч эхэлж өдсөн юм биш. Федоренко л өөрөө эхэлсэн юм. Тэр Звягиний нүдний шилийг булаан аваад зүүж, ангид зугтаасан юм.

	Тэр ширээнүүдийн дундуур зугтаж, хэлээ гарган түүнийг дооглолоо. Харин Звягин түүнийг гүйцэв. Тэгээд Федоренкогийн гараас нь зуурлаа. Федоренко:

	— Гар тавиач! гэж хашхирлаа. 

	Звягин тэгэхэд гарыг нь тавилгүй шилээ авах гэж ноцолдов. Федоренко Звягинийг түлхсэнд цаадах нь арай л унасангүй. Үүний дараа Звягин Федоренког түлхэж зодоон эхлэв. Хэрэв Ягунов бид хоёр ангийн дежур байсан бол тэднийг салгаж, ангиас хөөн гаргах байсан л даа. Гэтэл харин цөмөөрөө зүгээр тэднийг харж зогсоод

	— За больцгоо! Одоо Наталья Сергеевна ирнэ шүү гэж л хэлцгээж байв.

	Ягунов энэ үед хонгилд шатрын бодлого бодон зогссон болохоор зодооныг үзээгүй юм. Би ганцаараа тэднийг салгаж чадахгүй байв. Звягин, Федоренко хоёр шалан дээр унаж, сандлаас зуурч, яг хаалганы дэргэд зодолдож байв. Гэлээ ч би тэднийг салгах гэж оролдсон чинь Звягин харин гэнэт нэг их муухай харахлаар нь би айгаад холдлоо. Яг энэ үед Наталья Сергеевна орж ирлээ. Гэвч багшийн орж ирэхийг тэд мэдэлгүй, хөлийн нь дор ноцолдсоор л байв. Багш тэднийг салгаж гар нүүрийг нь угаалгахаар явуулав. Тэгээд хонх дуугарсан хойно, биднийг ширээндээ хэдийн суусны дараа тэд эргэж ирлээ.

	Федоренко тун саяхан зодолдож байгаагүй юм шиг инээмсэглэчихсэн орж ирснийг яана. Харин Звягиний царай харахаас аймаар ууртай байв. Наталья Сергеевна хүртэл түүнийг хараад бушуухан эргэлээ. Тэгээд сүүлчийн хичээл дээр нэг юм бичив.

	— Маша! гэж намайг дуудаад багш, — Чи энэ бичгийг Звягиний ээжид хүргэж өг! гэв.

	Звягин манай байшинд суудаг. Звягин, Наташа бид гурав нэг байшинд суудаг байв. Уг нь энэ даалгаврыг надад өгөөгүй бол дээр байсан. Яагаад гэвэл, Звягинийг ээж аав нь их зоддог байв. Бүх л байшин даяар хүүхдээ зодлоо гэж Звягиний ээж аавыг зэмлэдэг. Гэвч тэд зодсоор л байв. Ялангуяа зун хашаа дотор Звягиний орилох нь тод сонсогддог байв.

	— Би хүүдээ хайртай. Гэвч тэр торлогдуулалгүй сар болохоороо уйдаж эхэлдэг юм хэмээн Звягиний аав ярьдаг юм. 

	Тэгтэл би Звягинийг ховлохоор явах болдог байна.

	Өлгүүрийн тэнд бичгийг задлаад унших юм уу гэж бодсон боловч, хүний юмыг унших муухай гэж бодоод цүнхэндээ хийв. Гудамжинд Звягин над руу хүрч ирлээ. Тэр сургуулийн хавьцаа намайг хүлээсэн бололтой юм.

	— Никифорова, өнөөдөр манайд битгий оч л доо гэж тэр гуйв. Би түүнд юу гэж хэлэхээ мэдэхгүй байв. 

	Наталья багш захиаг заавал аваач гэсэн болохоор маргааш түүний тухай асууна шүү дээ. Бас Звягиний ээж, аав хариу өгнө гэж багш хүлээж байвал яана.

	— Өнөөдөр миний төрсөн өдөр юм л даа. Чи битгий өгөөрэй, за юу? гэж Звягин дахиад л гуйв.

	— За яах вэ тэгье. Танайхан гэртээ байгаагүй л гэж хэлье. Харин маргааш бол өгнө шүү гэж би хэллээ.

	Звягин их баяртай холдлоо. Тэр ч байтугай, би түүнд баяр ч хүргэж чадсангүй. 

	Харин одоо бол үнэнч биш явдал гаргалаа гэж би сэтгэл зовж эхлэв. Тэгээд юу хийхээ ч мэдэхгүй байв. Маргааш Наталья багш надаас асуухлаар би худал хэлсэн болж таарна. Тэгээд би үнэнч байхаар шийдэв. Хэрэв манай байшингийн нөгөө хаалганд байдаг Звягиний ээж, аав дээр очиж бичгийг өгвөл яах бол? Тэгвэл би бас Звягинд худлаа хэлсэн, залилсан болох нь ээ дээ? Яах ч гэж би түүнд очихгүй гэж амлав даа! Тэгтэл төрсөн өдөр нь түүнийг зодоосой гэж би яалаа гэж бодох вэ дээ. Надаас л болж зодуулсан болох шүү дээ.

	«За яах вэ энэ явдал хамгийн сүүлийнх нь болог. Дахиад хэзээ ч хүн хуурахгүй» гэж би шийдлээ.

	 

	* * *

	 

	Би сургууль дээрээ ирэв. Наталья Сергеевна надаас юу ч асуусангүй, хоёрдугаар цаг дээр ч бас асуусангүй.

	Хичээлийн дараа Звягин дахин хүрч ирлээ.

	— Өнөөдөр л бичгээ өгнө гэж би хэлэв.

	— Өг өг. Чи тэр бичгээ хайрцагт хийчих гэж Звягин хэлээд, — Манайхан үдэш орой ирнэ гэлээ.

	Наталья Сергеевна тэдэнд бичгээ гардуулж өгөөрэй гэж хэлсээр атал хайрцагт хийдэг маань дахиад л шударга бус явдал хийсэн болох нь ээ дээ гэж ойлгож байв. Гэлээ ч гэсэн би Звягинтэй хамт тэдний шатаар өгсөж явлаа. Тэр надад хайрцгаа зааж, би бичгээ хийв.

	— За одоо би үүнийг чинь аваад алга хийнэ гэж Звягин хэллээ.

Автоматаар үүсгэсэн тайлбар]

	 

	Тэр надад ингэж хэлээгүй нь дээр байлаа. Миний хувьд хэчнээн сэтгэл зовмоор явдал болсон гэж санана аа. Би л хамаг буруутан. Бүр эхлэхээсээ шүү. Одоо би өөр хүн болно гэж хатуу шийдэв. Би шударга бус явдал нэгийг ч үйлдэхгүй.

	 

	* * *

	 

	Миний аав ээж ажилчид юм. Тэд нар заводод ажиллаж, хүлээн авагч хийдэг. Ээж бол дамжлага дээр ажиллаж хүлээн авагчийг эвлүүлдэг. Харин аав шахуургачин, хуванцраар янз бүрийн дүрс шахдаг. Тэд нар гэртээ ажлынхаа тухай л ярилцана.

	— Танай цех гол саатуулснаас дамжлагын ажил зогсоход хүрч байна гэж ээж орой ирээд аавд уцаарлана.

	— Бидний буруу биш ээ, бид хурдан л хийчихнэ. Гагцхүү материал л ирэхгүй байгаа юм гэж аав өөрийгөө зөвтгөнө. Эд нар олон жил энэ заводод ажиллацгааж байна. Тэр ч байтугай тэнд танилцаж, комсомолын хуримаа хийжээ.

	— Тийм ээ, бидэнд зөөлөн ор, бас данх бэлэглэж билээ гэж ээж дурсана.

	Миний ээж сайхан хүн. Тэр, үсээ хүртэл өөрөө гоёж янзалдаг. Наташа Фоминагийн ээж харин дээд сургуульд ажилладаг юм. Дэд эрдэмтэн л дээ. Ээжийг түүнтэй хамт явж байхыг хараад би «Миний ээж мөн ч сайхан хүн юм даа» гэж үргэлж боддог.

	Миний аав, Наташа Фоминагийн ааваас өндөр ч, чадалтай ч... Манай аав нар Наташа бид хоёр шиг жаахан байхдаа нэг ангид сурч байжээ. Тэгтэл түүний аав дээд сургуульд орж манай аав заводод ажилладаг болсон гэнэ. Аав одоо эчнээгээр сурч, Наташа Фоминагийн аав ээжээр хичээл заалгадаг. Инээдтэй хэрэг шүү. Миний аав бас шинийг санаачлагч. Москвагийн үзэсгэлэн дээр түүнийг мөнгөн медалиар шагнасан юм. Тэр диплом, үнэмлэх нь одоо хүртэл манайд бий.

	Би ээж аавдаа маш их хайртай. Тэд нар лав надад хайртай л байх, гэхдээ Сеняд илүү хайртай. Нэгд тэр бол балчир жаахан, бас тэгээд эрэгтэй хүүхэд болохоор тэр л дээ. Гэлээ ч би ууган охин нь болохоороо буруутай гэж үү. Зургаан настай Сеня дүү минь одоо эмээ өвөө нарынхаа хамт Суздальд цэнгэг агаарт зугаалж яваа. Би ч бас болдоггүй буруу хэрэг хийдэг амьтан л даа. Юу гэвэл саяхан шавхайд хутгалдчихсан. Аа тийм... намайг дэлгүүрт оч гэж ээж 3 рубль өгсөн, гэтэл би түүнийг гээж орхисон. Атгасаар яваад л кассад очоод тушаах гэсэн алга байсан. Хаашаа алга болчихдог юм бэ? Би тэгэхэд учиргүй их уйлж унжсан, гэрт минь хүн хүргэж өгсөн юм.

	Би ч муу юм учиргүй л олныг хийж дээ, санахад ичгэвтэр юм. Наташа, бид аав ээжтэйгээ өнөөдөр театрт очлоо. Явгаар ч явсангүй тэдний «Волга»-оор хүргүүлсэн.

	Би хөнгөн тэргэнд сууж үзсэн нь цөөхөн л дөө. Эмээг Суздаль руу гаргаж өгөхөд л зөвхөн вокзал руу очдог. Машины цонхоор харахад, ялангуяа зөрлөг дээр зогсоход хэчнээн гоё гээч. Хажуугаар өнгөрч байгаа хүмүүс намайг бас хараад л...

	Бид «Ай ёо доктор» гэдэг бүжгэн жүжиг үзэцгээлээ. Ийм үлгэр, урьд нь хэзээ ч билээ уншсан санагдана. Гэтэл одоо жүжигчид түүнийг бүжиг болгочихжээ.

	Тайзны дор хөгжим уянгалж байв. Юм бүхэн сонирхолтой сайхан байж байтал махир хутга барьсан аймшигтай дээрэмчид хадны цаанаас гэнэт үсрэн гарч, Ай ёо доктор луу давшлахад, өмнө суусан хүн над руу эргэж ярвайн:

	— Охион цаас бүү шажигнуул! гэв. Шоколадныхаа цаасыг яаж шажигнуулснаа ч би мэдсэнгүй. Энэ бол сэтгэл хөдөлснөөс болсон хэрэг. Хүмүүсийг юм үзэх, хөгжим сонсоход нь би саад хийсэн байх нь ээ. Үзэгдэл төгстөл тайз дээр юу болж байгааг ч мэдэхгүй болтлоо сэтгэлээр унав. Дараа нь бид, завсарлагаагаар театрын хонгилоор явлаа. Тэнд нэрт жүжигчдийн янз янзын хүн амьтан болж тоглосныг харуулсан зургийг үзээд миний сэтгэл сэргэлээ. Бид үзмэр тавьсан өрөөнүүдээр явж байлаа. Наташа яагаад ч юм жүжигчдэд үргэлж уурлана.

	— Ай ёо гэж дээ нэг зэрэмдэг амьтан, бүр өрөөл татуу гээч! Онгоцыг нь хараа биз дээ... эхлээд тэднийг бүгдээрээ суучихсан байхад хөдөлж ч чаддаггүй шүү. Харин дараа нь нэг огло үсрэхдээ л тайзны талыг аваад орчихлоо!

	Наташа жүжгээс зөвхөн муу талыг нь л олж хараад байгаад миний гайхал төрнө. Би л юу ч анзаараагүй дэг, бүгд л надад таалагдсан. Бодвол би театрт цөөн ордог, харин Наташа олон очдогт л байгаа биз. За тийм, завсарлагаагаар би ээжийгээ сайн ажиглав. Түүний даашинз нь хэчнээн гоё байсан гээ! Тэгээд тэр гоё даашинз өмссөн ээж, аавтай сугадалцан явахад өндөр бөгөөд бадируун аав маань мөн ч сүртэй харагдахлаар нь учиргүй баярлав.

	 

	* * *

	 

	Орой нь би Звягиний тухай ээжтэй ярилцахаар шийдлээ.

	— Ээж ээ, нэг эрэгтэй хүүхдийн аав ээжид багш нь нэг охиноор бичиг хүргүүллээ гэж саная. Хэрэв тэр хүүхдийг ээж аав нь үргэлж зоддог бол...

	— Байз чи ямар охиныг хэлээд байна? гэж ээж асуув.

	— Зүгээр л нэг танихгүй охин.

	— Зүгээр л нэг охин гэж байх ёсгүй дээ. Энэ чинь Наташа юу, эсвэл чи юу?

	— Үгүй Наташа биш

	— Тэгвэл чи байх нь ээ?

	— Би ч биш.

	Худлаа хэлсэн минь надад маш ичгүүртэй байв. Би хүмүүсийг өдөрт л хэдэн удаа залилаад байгаа юм шиг санагдана.

	— Би чиний хэлснийг нэг л сайн ойлгосонгүй гэж ээж хэлэв.

	— Би зүгээр л асуусан юм, огт зүгээр... гэж би хариулав.

	Тэгээд би, ээж цааш нь олон юм битгий асуугаасай гэсэндээ түүнээс холдохын мөн боллоо. Гэтэл ээж хэлсэн нь: 

	— Үүнийг бодоход үнэхээр хэцүү, мэдэж байна уу? Ямар хүүхэд вэ, ямар эцэг эх вэ гэдгээс л хамаарна. Тэр бичигт юу гэж бичээтэй байсныг тэр охин мэдээгүй юм байгаа биз дээ?

	— Мэдээгүй ээ гэж би хэлэв.

	— Багш чинь тэр хүүхдийн ээж аавыг баярлуулах гэж захиа бичсэн үү? Эсвэл үгүй юу? Чи юу гэж бодож байна?

	— Үгүй баярлуулах гээгүй.

	— Хэрвээ ээж, аав нь Женя Звягинийнх шиг байгаад багшийн захиа тийм ч аятай биш зурвас байсан бол би л лав тэр бичгийг хүргэхээс татгалзаад багшдаа үнэн учрыг нь хэлэх байсан. Хэрэв тэгсэн бол миний зөв байх байсан уу? Чи юу гэж бодож байна?

	— Зөв гэж би хэлэв.

	Бичгийн тухай бид цааш ярилцсангүй.

	 

	* * *

	 

	Би хоёр өдөр тэмдэглэлдээ юу ч бичсэнгүй. Энэ бол муу хэрэг. Хичээлээ хийнгүүтээ би хэрхэн шавхайд унаснаа санаж, бас өөр нэг явдлын тухай бодлоо. Би энэ явдлыг эргэж санах бүр надад ичгүүр төрдөг. Тэгээд л санаагаар унадаг.

	Хавар, манай эмээ Суздалиас бидэн дээр зочилж ирэв. Тэгэхдээ дүү Сеняг ч маань авч ирлээ. Бас, Наташагийнд эгч дүүгийн хүүхэд, том болсон ах нь ирлээ. Тэр надаас жил хагасын ах юм. Түүнийг Игорь гэнэ. Аав ээжийнхээ хамт майн баяр үзэхээр иржээ. Энэ жил цас маш эрт хайлсан бөгөөд нар хүчтэй шарж, майн баярын өмнө гэхэд бүх хүүхдүүд хувцсаа нимгэлээд тэр ч байтугай настайчууд пальтогүй явцгааж байв. Газар дулаахан зөөлхөн байлаа. Цэцэг ногоо ч аяндаа л ургаж багсайна.

	Наташагийн ах Игорьт гоё иштэй хутга байлаа. Игорь түүнийгээ халааснаасаа байн байн гарган үзүүлэх дуртай билээ. Бид нар Игорьтой хутга тоглодог боллоо. Энэ тоглоомыг би урьд нь тоглож чаддаггүй байсан. Наташа одоо хэр нь тоглож чаддаггүй бөгөөд, энэ бол эрэгтэй хүүхдийн тоглоом гэнэ. Гэтэл би сурчихсанаар ч барахгүй нэг удаа Игорийг хүртэл хожив.

	Дараа нь бид аялал хийхээр тогтлоо. Миний ээж, аав, эмээ нар айлд зочлохоор явж, Сеняг надтай үлдээв. Сүүлд нь Игорь, Наташа, Сеня, бид дөрвүүл зугаалахаар явав. Маш дулаахан байсан учир ээж Сеняд пальто өмсгөлгүй хөлд угладаг хөнгөн шаахай, шинэ цэвэрхэн костюм өмсгөв. Сеня энэ костюмтайгаа толины өмнө эргэлдэж, өөрийгөө огторгуйн нисэгч боллоо гэнэ. Бид эхлээд «Зэлүүд» хэмээх цэцэрлэгт очлоо. Тэр цэцэрлэгт олон янзын савлуур дүүжин, элдвийн гулсуур байдаг билээ. Эдгээрийг хавар бүр засварлах боловч намар нь хэмхэлчихсэн л байна. Наадаж болох дүүжинг бид зөндөө эрсний эцэст олов. Дүүжингийн өрөөсөн бөөр нь мурийчихсан, тэгээд муухайгаар чахрахыг ёстой үзүүлж байв. Энэ дүүжин дээр дөрвөн хүн наадаж болох бөгөөд хэрэв зайчлаад суувал зургаан хүн ч багтаж болохоор байв. Суудлын хажууд гараараа барьж тоглоход зориулсан модон хашлага байв. Бид бүгд, Сеняг хүртэл хамт авч суугаад наадаж эхлэв. Сеня эвгүй дуунаас гэнэт айж уйлав. Дүүжингээ зогсоож, түүнийг газарт буулгах хэрэгтэй боллоо. Бид дахиад л тоглож эхэллээ. Сеня хажууд зогсоод уйлсаар л байв. Би түүнийг явсан газар бүртээ авч яваа тэр бидэнд саад болж байгаад ичиж байлаа.

	— Сеня, чи юу гэж уйлаад байгаа юм бэ? Цэцэг түү гэж би түүнд хэлэв. Тэр уйлсаар л байв.

	— Гэрт нь хүргэж өгвөл таарна гэж Наташа хэлэхэд

	— Манайхан цөм явцгаасан гээд би Сеняг тайтгаруулахаар дүүжингээс буув. 

	Сеня дороо л дуугүй боллоо. Наташа, Игорь хоёрын тоглоом олигтой болж өгсөнгүй тул тэд бас бууцгаав. Игорь гар буу шиг мод олж Сеняд өглөө. Сеня баярлан, энэ модоо бариад биднийг тойрон гүйж гарав. 

	— Газар ухагч машин (экскаватор) руу очиж үзэцгээе! гэж би санал гаргав. Тэр машин гүн суваг татаж байлаа. Баярын өмнөх бүх өдрүүдэд энэ машин ажилласан ба хажуугаар нь өнгөрөгсөд зогсоод харцгаадаг байсан.

	Би ухагч машин яаж эргэж, утгуур нь газарт яаж буух зэргийг харах их дуртай. Дараа нь гэнэт угзарч, утгуур дүүрэн шороо өөрөө өргөгдөнө. Өнөөдөр тэр ажиллаагүй байв. Кабин нь хоосон, утгуур нь гинжнийхээ дэргэд газар тавиатай байлаа. Шуудууны дэргэд урт банз хураалттай байв. Шуудуу, экскаватор, банзнуудыг эргэн тойронд шон босгож олсоор торлож тусгаарлажээ. Мөн анхаарлын тэмдэг тавиатай хоёр гурвалжин дүрс босгоотой байв.

	Бид олс доогуур шурган орж, хураалттай банз руу очлоо. Эхлээд бид ямар нэг манаач байх вий гэж эмээсэн боловч, даруй тайвширч банз өөд асацгаав. Сеняг бид авсангүй, тэр харин биднийг даган газраар гүйнэ.

	Банз дороос хөндий хонгил олж бид гурвуул тэнд орж, хэн нь чанга архирч, хуцаж чадахаа сорив. Хонгил том байсан болохоор бид түүнийг мухлаг болгож шалыг нь чинээгээрээ дэвсэлж, банз дээр сууцгааж, удтал тэндээс гарсангүй. Сеня бидний ойролцоо хаа нэг газар гүйж, банз руу модоор цохилно. Дараа нь тэр тогшихоо байчхав. Бид хашхиралдсаар л байлаа. Хонгилоос биднийг гарч ирэхэд Сеня хаа ч үзэгдсэнгүй.

	— Тэр лав гэртээ харьсан байх гэж Наташа хэлэв. 

	«Эсвэл ямар нэг газар ороод нуугдсан байх» гэж бодоод түүнийг дуудав. 

	— Сеня! Сеня!

	Гэнэт бид уйлах дуу сонсов.

	Би шуудуу руу гүйж очлоо. Сеня шуудууны ёроолд, бүх юмаа шавардчихсан зогсож байв. Нүүр гар, цэнхэр костюм нь авах юм ер алга. Шуудууны ёроолд шавхай байсан болохоор тэр лав нүүрээрээ ойччихсон байх, одоо шаахайтайгаа усан дотор зогсож, гараа сэгсрэн, уйлж байлаа. Гараас нь шавар дусална. Ухсан шуудуу маш гүн, хажуу ирмэг нь нурчихмаар байсан тул Сеняг яаж авах аргаа бид мэдэхгүй байв. Наташа мөн л айж, тэр ч байтугай гиншиж эхлэв. Гэтэл Игорь экскаваторын хажуугаар налуу газраар дамжин шуудуунд орж эхлэв. Хөл дороос нь шороо нурна. Нэг удаа золтой л ойчсонгүй. Тэр мөн л гутал хувцас, гараа муухай болгов. Дараа нь тэр, Сеняг авч эрэг өөд мацаж эхлэв.

	Гэрт хэн ч байгаагүй болохоор одоо яах, хаашаа явахаа би мэдэхгүй байлаа. 

	Сеня ямар заваан байсан гэж санана. Хэрэв цагдаа ах үзсэн сэн бол биднийг лав сэргийлэхэд хүргэж өгөх байсан биз. Би бас ээжийг уурлана гэж айж байлаа. 

	— Чамтай хэзээ ч гэсэн зугаалж чадахгүй юм байна даа гэж Наташа хэлэв. 

	Надаас болоод бидний зугаалга талаар болсонд надад ичгэвтэр байлаа.

	— За Сеняг угаахаар явцгаая гэж Игорь хэлэв. Манай гадаа хашааны дэргэд усан хоолойн цорго бий. Түүнд хашаа цэвэрлэгчид хоолой залгаж цардмал зам шүршдэг юм. Усан хоолойгоос үргэлж л ус дусална. Бид хашаа руугаа явцгаалаа.

	Сеня шаварт хутгасан шаахайгаа дааж ядан бас уйлж явна.

	— Шаварт ойчоо л биз, яах вэ. Ээж биднийг загнахгүй. Бид санаандгүй юм болчихлоо. Сеня, чи битгий уйл, Сеня! гэж би учирлав.

	Сеня уйлсаар л байна.

	— Сеня, би эмээгийнд байхдаа мөн л зооринд ойчиж, гараа мулталсан. Одоо харж байна уу, өвдөхгүй л байна гэж би гараа хүртэл үзүүллээ.

	Сеняг хашаанд авч ирэх хооронд тэр овоо тайвширлаа. Усан хоолойн цоргонд ойртож очтол

	— Би одоо харилаа гэж Наташа хэлэв. Игорь үлдлээ. Тэр өөрийнхөө гоё тонгоргийг гаргаж, өөрийн ботинк, Сенягийн шаахайн шаврыг хусав. Би Сенягийн нүүр гар, хөлийг угаалаа. 

	Сеня хүйтэн уснаас болж дахиад л мэгшиж гарлаа. Бид түүнийг дулаацуулах гэж наранд гаргав. 

	— Чи хувцсыг нь бүү норго. Хатахаараа өөрөө арилчихна гэж Игорь хэлэв. Бид вандан дээр сууцгааж, биеэ наранд ээв. Наташа гарч ирээд, Игорийг дуудаж байна гээд аваад явчихлаа. Сеня бид хоёр хоцров. «Ээж тэд нар битгий ирээсэй» гэж бодлоо. Сенягийн костюмаас нь шавар арилсан боловч муухай толбо нь хэвээрээ л үлдэв. Намайг ядаж уйлж ч амжаагүй байхад манайхан хашаанд сэм ороод ирэв. Сеня бол хэдийн уйлж амжсан. 

	Биднийг гэрт орууллаа. Ээж намайг шууд л буланд зогсоож, удаан загнав. Дараа нь Игорь манай хонх дарав. Ээж түүнд хаалга нээж өгөхийг бид сонсож л байлаа.

	— Маша гарах уу? гэж Игорь асуув.

	— Маша гарахгүй, тэр өнөөдөр шийтгүүлсэн гэж ээж хариу өгүүлэв. 

	Өглөө Игорь явж, би түүнийг дахин харсангүй. Бидний тэр зугаалгыг, би хэрхэн нурааснаа бодох бүр надад ичгэвтэр санагддаг. Хураасан банзны хонгилд сууж, Сеняг ганцаар орхисон нь хэдийгээр миний буруу боловч надад хэчнээн харамсалтай билээ.

	 

	* * *

	 

	Бид хичээл дээр самбараас өгүүлбэр хуулж бичих завсар, Наталья Сергеевна надаас гэнэт:

	— Маша, чи Женя Звягиний эцэг эхэд бичгээ өгсөн үү? гэж асуулаа. 

	Эцсийн эцэст би ганц шударга явдал хийлээ. Би ингэж хэлсэндээ одоо ч баяртай байна. Тэгэхэд бол би мэгдээд санамсаргүй хэлчихсэн хэрэг.

	— Үгүй. Би хайрцагт хийсэн гээд би хариулчихлаа.

	— Яагаад?

	— Наталья Сергеевна! Яагаад гэвэл Звягин буруут биш. Федоренко эхэлсэн юм. Шилийг нь тэр булааж авснаас зодоон эхэлсэн.

	Би үүнийг хэлчхээд: «Одоо намайг бүгд л ховч амьтан гээд бүх амьдралдаа үзэн ядах байх» гэж айв.

	Гэтэл хэн нэг нь:

	— Наталья Сергеевна, үнэн шүү. Звягиний буруу биш гэлээ. 

	Наталья Сергеевна толгой дохиж, дараа нь гараа өргөн биднийг чимээгүй болгож над руу эргэн:

	— Би бүгдийг ойлголоо. Ийм зүйлийг тэр дор нь хэлэх хэрэгтэй байдаг юм гээд багш маань цааш биднээс юу ч асуусангүй.

	 

	* * *

	 

	Өнөөдөр бүтэн сайн өдөр, өглөөгүүр бороо орж байсан бөгөөд Наташа Фомина намайг гэртээ ирэхийг урив.

	Наташагийн аав ээж өөрийн «Волга»-аар хотын зах руу явахыг завдаж байв.

	— Бидэнтэй хамт явах юм байгаа биз дээ? гэж түүний аав асуулаа.

	— Үгүй, би гэртээ Машатай хамт тоглоно гэж Наташаг хэлэхэд надад хэчнээн сайхан байсан тул би инээд алдав. Бид хоёул үлдэж, үсчин болж тоглолоо.

	Наташа толины өмнө сууж, би түүнд үсийг нь гоёор самнаж, дараа нь тэр миний үсийг янзлав. Бид үргэлж л инээсээр байв. Наташа бас уруулын будаг олж, би уруулаа будав. Тэр, ээжийнхээ өндөр өсгийтийг өмсөж өрөө дотуур алхлан:

	— Би бол насанд хүрсэн хатагтай! Би бол насанд хүрсэн хатагтай! Би 35 настай гэж ихэмсгээр ярина. Тэгээд бид дахиад л инээлдлээ. Диван дээр хэвтэж ирээд л хөхөрцгөөв. Дараа нь бид үүдэнд гарсан хөлийн чимээгээр уруулынхаа будгийг яаран арчив. Гэвч Наташагийнд биш хажуугийн айлд хүн ирсэн тул бид тоглоомоо үргэлжлүүлэв. Эднийд утас тавиад удаагүй байв. Бид утасны дэргэд сууж, Наташа ямар нэгэн номер эргүүлж, нарийн хоолойгоор

	— Юм хайрлаач!.. гэж дуулав.

	Бяцхан охин утас авснаа

	— Би одоохон аавыг дуудаадахъя гэв. Бид хөхрөлдсөөр л байв. Түүний аавыг ирэхэд Наташа дахин:

	— Юм хайрлаач! гэж уянгалуулан хэлэв.

	— Банди минь бүү зүггүйт! гээд утсаа тавьчихав.

	Бид хэд хэдэн утсанд залгасныхаа дараа, зэргэлдээ талхны дэлгүүрт утасдахаар шийдэв.

	Наташа лавлах товчооноос талхны дэлгүүрийн утасны номерыг мэдэж залгахад хэн нэг хүн утсаа авав. Наташа бүдүүн хоолойгоор

	— Даргыгаа дууд! гэхэд нөгөөдөх нь:

	— Би дарга байна. Таныг сонсъё гэв.

	Бид, золтой л инээд алдчихсангүй байтал

	— Дарга аа, та бүх талхаа идчихсэн үү? гэж Наташа гэнэт асуулаа! 

	— Юу, юу? гээд л дарга ойлгоогүй бололтой.

	— Та бүх талхаа идчих ээ юу? гэж Наташа давтан хэлээд тэсэлгүй инээд алдаж, утсаа тавив.

	— Одоо хэнийг утасдах вэ? гэж тэр хэлэв. Гэтэл телефон гэнэтхэн өөрөө дуугарлаа. Бид тэгж гэнэт өөрөө дуугарахаар нь сочсон гэж яана.

	— Арван тав, дөчин найм, ноль ноль мөн үү? гэж Наташагаас асуув.

	— Тийм ээ, гэж тэр эмээсэн дуугаар хариулав.

	— Хүүхдүүд ээ! Хэрвээ та нар одоохон зүггүйтэхээ болихгүй бол утсыг чинь тасална шүү гэж хэлээд утсаа тавив. 

	Бид айхдаа, дуу ч гаргасангүй юу ч хийхээ мэдэхээ байчихлаа. Дараа нь Наташа уйлав.

	— Чи утсаар тоглохыг анх сэдсэн болохоор чамаас л боллоо гэж тэр хэллээ. Би түүнд юу ч хэлээгүй болохоор:

	— Битгий худлаа хэл! Чи л өөрөө эхэлсэн шүү дээ гэлээ.

	— Чи над дээр ирээгүй бол би хаанаас ингэх бил ээ? гэнэ. Би ч бас л уйлж, пальтогоо өмсөөд, хаалга нээхээр очлоо. Гагцхүү би цоожийг нь яагаад ч онгойлгож чадахгүй байв. Би түлхүүрийг нь тал тал руу нь эргүүлсэн боловч онгойлгож эс чадав. Би уйлахаа болиод:

	— Үүдээ онгойлго гэж хэлэв. 

	Энэ завсар Наташа өрөөндөө л сууж байсан хэрэг. Тэр хурдан гарч ирэн, хаалгаа онгойлгож

	— За ингээд яв даа! гэлээ

	Намайг шатаар бууж явахад тэр хаалганы дэргэд зогссоор байв. 

	— Хэрвээ чи миний аав ээжид, миний тухай хэлэхгүй бол би ч бас чамайг хэлэхгүй гэж тэр хэлэв.

	— Би л хэлэхгүй дэг.

	— Би ч гэсэн хэлэхгүй гээд тэр хаалгаа хаав. Над одоо уйтгартай байна. Шударга бус явдал дахиад л гаргачихсан нь миний л буруу.

	 

	* * *

	 

	Би өнөөдөр цагдаагийн шүгэл олов. Сургуульдаа явж байтал яг улаан зам дээр хэвтэж байв. Би шүглээ аваад шүгэлдтэл жигтэйхэн чанга, яг цагдаагийн шүгэл шиг дуугарахад өнгөрч явсан хоёр машин дороо зогсчхов.

	Гэнэт намайг жолооч нар мэдээд сахилгагүйтсэний төлөө цагдаагийн газар барьж өгөх байх гэж айсандаа би сургууль руу хар хурдаараа зугтлаа.

	Завсарлагаагаар өөр ангийн нэг хүүхэд цэрдийн хэлтэрхий бариад хонгилоор гүйж байв. Тэдний анги хонгилын нөгөө өнцөгт байлаа. Тэр манай анги руу ирээд Федоренкогийн нуруу дээр тоонолж зурав. Тэгэхлээр нь Федоренко түүнийг түлхэж орхилоо. Өдөө жаал хонгилоор анги руугаа зугтав. Тэгснээ хоёр хүүхэд дагуулж ирээд, Федоренког бүслээд авав. Федоренкотой хамт Звягин зогсож байлаа. Тэр хоёр хэдийн эвлэрээд, Звягин найзынхаа нуруу дээрх цэрдийг арилгаж өгч байв. Бас Ягунов хүрч ирлээ. Тэд өнөө гурвын эсрэг зогсож, юуг ч юм хэлж, гар хуруугаараа дохицгоож байв. Би хаалганы хажууд зогсож байсан болохоороо өөрсдийнхөндөө туслахад бэлхэн байлаа. Тэгтэл өнөө шохойгоор юм зурдаг жаал хонгилын эсрэг тал руу гүйж, ангиасаа арваад охид, жаалууд авчирлаа.

	Манайхан ч бас цугларцгаав. Бас манай хэсэг рүү өөр ангийн хүүхдүүд нийлж байв. Яг энэ үед хонх дуугарч, хонгилд багш нар гарч ирлээ.

	Дараагийн завсарлагаагаар манай ангийнхан цөмөөрөө л «зодоон болох байх» гэж ярилцаж байв. Хичээлийн дараа тэр ангийнхан хоёр дахь хашаанд биднийг хүлээнэ гэцгээж байлаа. Тэдний эмэгтэй хүүхдүүд хүртэл зодолдох юм гэнэ. Би бас зодоонд дургүй. Тэр ч байтугай хүн зодохыг ч харж чаддаггүй.

	— Эвлэрцгээх юм биш үү? гэж Федоренкогоос асуув.

	— Чи яав? Айгаа юу? гэж асуугаад тэр, — Тэднийхэн цөмөөрөө өвчтэй амьтад... Охид нь ч гэсэн ялгаагүй. Бид ёстой тэдэнд харуулж өгнө өө, гайгүй! гэв.

	— Наталья багшид хэлье! гэж Наташа Фомина надаас асууж байна. — Хэрэв би пальтогоо муухай болгочих юм бол ээжийн гараас гарахгүй шүү гэнэ.

	— Намайг бас яана гээ вэ? гэж би түүнд хэлэв.

	Гэвч Наталья Сергеевна багшид хэлэх сэн гэж би бодсон ч үгүй. Эрэгтэй жаалууд бол цөм л зодолдоно гэцгээж байв. Тэр ч байтугай томоотой Ягунов хүртэл анхандаа хэдийгээр хоёр ангиас шүүгч нар томилж, Федоренко болоод цэрдтэй жаал хоёрын хэргийг ярилцъя гэсэн боловч зодолдохыг зөвшөөрлөө. Үнэндээ ч Ягуновын дээр хэлсэнтэй санаа нийлэх хүн гарсангүй болохоор өөрөө ч маргах гэж бодсонгүй л дээ.

	Сүүлчийн завсарлагаагаар хүүхэд болгон л «Тулалдаанд, тулалдаанд урагшаа» гэж дуулцгааж, зодооны элдэв мэх бие биедээ үзүүлж байв.

	— Бид та нарыг хамгаална. Битгий айгаад бай! гэж тэд биднийг тайвшруулцгаана. 

	Би сургууль руу очдог зам дээрээс цагдаагийн шүгэл олсноо гэнэт санав. Тэгээд зодооныг яаж зогсоохоо бодож гарлаа. Энэ тухайгаа хэнд ч хэлэхгүй, тэр ч байтугай Ягуновт ч ярихгүй гэж шийдэв. Хичээлийн дараа өлгүүрийн тэнд хувцаслаад

	— За явцгаах уу? гэж Федоренко асуув. Бүгд л явцгаалаа. Би шүгэл атгасан гараа халаасандаа хийгээд хамгийн сүүлд явав. Өнөө ангийнхан арын хашаанд байв.

	Манайхныг хашааны цаагуур орохлоор нь би тэр хашааны өнцөгт байсан хоосон, банзан бүхээгт харайн оров. Бүхээгээс надтай зөрөн нооронхой хоёр муур гүйн гарахлаар нь сочсон боловч, муурууд хашаа даган дороо арилсан болохлоор би тайвширч арын хашаанд юу болж байгааг бүхээгийн гэгээвчээр харж эхлэв.

	Манайхан юу ч гэсэн, зодолдох сон гэж нэг их дурлаагүй бололтой бөөнөөрөө дуугүй байцгааж, харин Ягунов тусдаа зогсоно.

	Федоренко л гараа хөдөлгөн, юм хэлж дохиж байв.

	Нөгөө ангийнхнаас улаан пальтотой охин, цэрдтэй жаал, хоёр хүүхэдтэй дөрвүүл манайхан руу ирэв. Ойртож ирээд тэд хэдэн юм хэллээ. Манайхан ч бас юу ч гэсэн юм, хариулж байлаа. Юу ярьсныг би сонсоогүй боловч сайн харж байв. Тэгээд манайхан хэрхэн бие биеэ шахаж, нэг бөөн юм болохыг би харав. Гэнэт Федоренко өнөө дөрвийн нэгийг түлхчхээд, бас нөгөөг дайрав.

	Одоо л зодоон эхлэх нь гэж би ойлгоод шүглээ гаргаж байдаг бүх хүчээрээ шүгэлдэв. Цагдаагийн чанга шүгэл, бүгдийг зогсоож, заримыг зугттал тэгж сүртэй дуугарч, тэд цөм миний зүг гайхан харцгаана. Гэгээвч жижигхэн байсан болохоор тэд намайг харсангүй, би ч гэсэн шүглийн дуугаар жинхэнэ цагдаа ирэх вий гэж айсандаа дуугүй боллоо. Тэгээд би одоо ингээд л тэд тарж явцгаана гэж бодсон бөгөөд үнэндээ ч хүүхдүүд хэсэг хэсгээр бөөгнөрцгөөн, юу ч юм ярилцаж гарав. Гэтэл гэнэт Федоренко руу өнөөх улаан пальтотой охин очиж түлхэв. Федоренко унаж, тэр охин хөлөөрөө түүнийг өшиглөв. Тэгэхтэй зэрэг манай охид улаан пальтот руу очиж, манайхан руу тэдний охид ирэв. Энэ удаад ахиад байдаг хүчээрээ би шүгэлдлээ. Бүгд л айцгааж, тал тал тийшээ бутран зугтав. Федоренко босон хувцсаа гөвж байна. Ягунов харин манайханд, тэднийхэнд нэг юм хэлж, өөрөө хэн шүгэлдээд байгааг тагнах гэсэн бололтой миний зүг ирлээ. Түүнийг ойртоод ирэхлээр би гэгээвчээр, түүнд харагдчихгүйн тулд нуугдах гэж хичээсэн боловч тэр түүгээр шагайж намайг хараад

	— Чи юу гэж энд нуугдаад байгаа юм бэ? гэж гайхлаа.

	Би шүглээ халаасандаа хийх гэсэн боловч, лав сэтгэл хөдөлснөөс болсон байх аа даа, гараасаа түүнийг алдаж газар унагалаа. Бас Ягунов ганцаараа намайг бүхээгт нуугдаад шүгэлдсэн, ерөөсөө цагдаа ойр хавь байхгүй байна гэх мэтээр хашхирах болов уу гэж би их айж байв. Хэрэв тэгвэл бүгдээрээ л надад уурлах шүү дээ. 

	Гэтэл тэр гэнэт эргэж хар хурдаараа гүйх мөртөө:

	— Ирж явна. Ирж явна! гэж хашхирлаа. Манайхан ч, хүнийхэн ч цөм л бие биеэсээ өрсөн дотор хашаанаас гудамж руу ордог хаалгаар гүйлдэн гарлаа. Хоорондоо холилдож хутгалдаад бүгдээрээ л байдаг хурдаараа зугтацгаав. Харин би өөрөө, үнэхээр миний шүглийн дуугаар цагдаа ирээд намайг байцаах гэж байгаа юм шиг гэнэт айлаа. Гэлээ ч ямар ч цагдаа байсангүй. Ягунов л тэгж миний бодсоныг шууд ойлгосон байхгүй юу даа.

	Бүгдийг зугтан одсоны дараа би бүхээгээс гарч сургуулийн хажуугаар, юу ч болоогүй юм шиг л хээвнэг явж өнгөрлөө. Миний дэргэдүүр анги бүрийн хүүхдүүд өнгөрөх боловч миний зүг харсан ч үгүй, учир нь тэд ангиа зодооноос аварсан миний гавьяаг мэдээгүй юм байжээ. Харин би өөрөө их баяртай байсан болохоор, эгээтэй л энэ тухай ээжид хэлсэнгүй. 

	Маргааш нь хичээлдээ явахдаа би өчигдрийн бүх явдлын тухай Ягунов ам нээж ярина байх гэж бодож байлаа. Гэтэл тэр юу ч ярьсангүй. Ер нь бүгдээрээ л үнэхээр өчигдөр жинхэнэ цагдаагаас зугтаасан юм аятай томоотой байцгаана. Хэд хэдэн ч удаа би, өөрөө ангийнхнаа яаж хуурснаа үнэнээр нь хэлье гэж мэрийсэн боловч Ягунов нэгэнт юу ч яриагүй болохоор дуугүй байсан нь дээр, яагаад гэвэл ганцаараа тэр тухай яриад унавал өөрийгөө магтсан хэрэг болно гэж бодлоо. Гэтэл бас миний хэлснийг хэн ч үнэмшихгүй байвал бүр тэнэг явдал болох шүү дээ. Ер нь ямар ч байлаа гэсэн тэр явдал сайнаар дууссанд би баярлаад хонгилд инээмсэглэн зогслоо.

	Нөгөө ангийнхан дахин манайхан руу ирсэнгүй.

	 

	* * *

	 

	Өнөөдөр ангид ариун цэврийн комисс сонголоо. Одоо л намайг яг сонгоно доо гэж би хүлээсээр байв. Миний гадаад үзэмжээр дандаа л нэмэх дүн тавьдаг байв. Гэвч Галя Гутманыг сонгоцгоов. Түүний дуу нь чанга болохоор сонгосон байж магадгүй юм. Миний дуу сулхан л даа... Тэр бас чанга дуугаараа хэнийг ч юм захирч чаддаг байв.

	Би дуугаа өндөр болгох сургууль хийхээр шийдэв. Үүнээс их юм хамаарах л даа. Би бол зөвхөн ариун цэврийн комиссоор ч барахгүй, хэрэв намайг сонгосон бол сонины зөвлөлийн гишүүн ч юм уу, салаан дарга ч байж чадмаар надад санагдана. 

	Ганцхан л сонгох юм бол... 

	Хэрэв тэгвэл өөрийнхөө сайн чанарыг дор нь харуулаад, хүн болгон надад хайртай болох сон доо... 

	Сарын дараа манай пионерын цуглаан болж, сонгууль явуулна. Энэ сард л ёстой нэг сайн хүн болъё!

	 

	* * *

	 

	Надад сонирхдог сонин зүйл байдаггүй нь муу байна. Витя Ягуновт бол харин тийм юм бий. Шүлэг зохиодог, бас шатар тоглодог. Бас Наташад байна. Тэр кино жүжигчдийн гэрэл зургуудыг цуглуулдаг. Миний насан дээр элдэв юм сонирхох юм уу, бодох нь сайн юм биш гэж аав ээж хоёр хэлдэг. Бас хүн ер нь сайн л байх хэрэгтэй. Элдэв сонин зүйлийг хүн болгон цуглуулах албагүй гэж радиогоор ярьсныг би сонссон юм. Гэтэл, сонирхох юмгүй бол хүн яаж сайн байх юм бэ? Тэгвэл түүнд чинь юу нь сонирхолтой байх вэ? Хэрэв тийм бол сайн байх нөхцөлгүй юм биш үү? Миний боддогоор бол хэрэв хүн уйдах юм бол заавал уурлах учраас сайхан зантай байж яасан ч чадахгүй. Ингээд би юухан ч юм чөлөө заваараа сонирхон оролдъё гэж шийдлээ.

	Өглөөгүүр хичээл эхлэхийн өмнөхөн

	— Витя чи надад шатар зааж өгөөч! гэж Ягуновоос гуйлаа.

	Тэр эхлээд гайхсан боловч

	— За яах вэ, завсарлагаагаар би чамд нүүдэл зааж өгөмз гэж хариулав. Завсарлагаагаар бид хоёр цэцэгтэй сав байгаа цонхны тавиурын хажууд очоод Витя халааснаасаа шатрын бяцхан хөлөг өчүүхэн жижиг дүрсүүдийн хамт гаргаж ирээд юу гэж нэрлэдгийг хэлж өглөө. Тэгээд дараа нь аль дүрс нь ямар газар байрлавал зохихыг үзүүлэв. Сүүлд нь дүрснүүдийг аваад:

	— За байр байранд нь тавь! гэв.

	— Юу тавих гэж? 

	— Шатруудыг...

	Би дүрсүүдийг хөлөгт өрж эхлэв. Уг нь бүгдийг зөв л тавих байсан юм, ганцхан бидэн рүү хүүхдүүд ирж, Ягунов бид хоёрын юу хийж байгааг сонирхоцгоолоо.

	Уг нь Витяг завсарлагаа бүрээр цонхны тавиурын хажууд зогсдог байхад хэн ч түүнийг сонирхдоггүй, гүйж очдоггүй, дассан байсан л даа. Тэр ч байтугай харин шатраа халаасандаа хийсэн хойноо өрөөсөн хөлөөрөө догонцох юм уу, зүгээр гүйхэд юм бол бүгд гайхах байсан байх. Одоо бол бүх жаалуудад бидний шатар сонин санагджээ. Тэгсэн чинь Федоренко шатрын нүүдэл мэддэг юм санж, тэр надад зааж гарлаа. Тэгээд намайг бүр будилуулж орхилоо. Би бүгдийг нь хольж сольж, мартсан байв. Ер нь хажуугаас юм шивнэхээр би сандарч орхидог зантай. Одоо яг энэ тухай бичиж байхдаа би бүгдийг тод санаж байна. Тэр үедээ бол мартсан байсан. 

	Хонх дуугарахтай зэрэг Ягунов

	— Зүгээр, эхлээд цөмөөрөө л будилцгаадаг юм гэж хэллээ. 

	Дараагийн завсарлагаагаар бид хоёр ахиад шатар тавих гэсэн боловч хүүхдүүд цугласан болохоор би толгой өвдлөө гээд холдож явлаа. 

	Үүнийг бичиж байхдаа би бас тэгж хэлснээрээ нөхдөө хуурч шүү дээ гэж саналаа. Ахиад л худлаа хэлжээ. Уг нь миний толгой өвдсөн юм биш, олны өмнө тоглох нь эвгүй байснаас л зүгээр тэгж хэлсэн хэрэг л дээ.

	Ягунов лав баярласан байх даа, ганцаараа зогсож шатрынхаа хоёр хүү, ноёноор морь ноёныг хожих бодлогыг бодсон билээ. Ингэж би ямар дүрсийг яаж нэрлэдгийг мэддэг боллоо. Нэгэнт би толгой өвдлөө гэсэн болохоор тоглоомоо үргэлжлүүлж чадсангүй, тэгэхлээр хүүхдүүд ч цөмөөрөө явцгааж, зэргэлдээ ангид юуг ч юм үзэхээр орцгоов. Тэгээд би: 

	— Сүүлд шатар тоглоно шүү. За юу? гэхэд:

	— Бололгүй яах вэ. Дуртай цагтаа ирээрэй. Би чамд зааж өгөмз! Гэж Витя хариулав.

	 

	* * *

	 

	Намайг сургуулиасаа ганцаараа буцаж явтал гудамжны дунд хэр нэг эмээ

	— Хараач хүүхээ! Энэ автобус бидэн рүү ирж яваа биш биз? гэж асуулаа. 

	Тэр эмээ маш өндөр настай учир таяг тулж, хувцас нь жигтэйхэн хуучин, цүнх нь барьсаар байгаад бүр элэгдчихсэн байв.

	— Үгүй эмээ, бидэн рүү ирээгүй. Өөр зүг рүү эргэх юм байна. Хар л даа, баруун талын нь жижиг чийдэн асаж байна шүү дээ.

	— Нүднийхээ шилийг мартаж орхижээ. Шилтэйгээ сэн бол яаж ийгээд явчихдаг л юм сан. Чи сайн хар аа биз?

	Гэнэт би сайн хардгаараа эмээгээс дээр байсандаа зовох шиг боллоо. Яагаад ч юм бэ дээ хараа сайтайгаараа гайхуулсан ч юм шиг. Тэгээд би

	— Үгүй би муу хардаг гэж хэллээ.

	— Муу хардаг ий? гэж эмээ сочоод, — Тэгээд чи чинь одоо яана? Би чиний насан дээр дурангаас ч илүү нүдтэй байсан. Дарга маань дурангаар юм харах гэж энэ ээ тэр ээ болж байхад нь би аль хэдийн харчхаад «Нөхөр дарга аа, битгий зов! Худгийн яг баруун талд тэдний морьд аргамжаатай байна!» гэж хэлдэг байснаа санаж байна. Тэгэхэд дарга ахиад харж, дурандаж «Зөв дөө хө, Евдокомива! Үнэхээр цагаантны морьд байна шүү!» гэж хэлдэг байсан. Тийм л хурц нүдтэй байлаа шүү дээ.

	Бид гудамж хөндлөн гарлаа. Уг нь би эмээгийн залуугийн гавьяа зүтгэлийг яриулах юм сан гэж бодсон дээрээс:

	— Би танд туслах уу, эмээ? Танд талхны дэлгүүр хэрэгтэй юм уу, эсвэл махных уу? гэж асуув.

	— Угаалгын газар очих гэсэн юм аа, охин минь. Хоёр цагаан даавуу, хоёр жинтүү... эмээгийн нь байгаа бүх хөрөнгө энэ шүү дээ.

	— Жинтүүг чинь угаадаг гэж үү? хэмээн би гайхав.

	— Үгүй уутыг нь... Би зүгээр л товчхон хэлсэн юм. 

	Бид тэгээд угаалгын газар ирэв.

	— Та надад иргэний дайны тухай ярьсан юм уу?

	— Түүний л тухай, хүү минь. Чи одоо хэдэн настай вэ?

	Би насаа хэлэв.

	— Үгүй би тэгэхэд чамаас эгч байж. Надад Кудряш нэртэй морь байсан. Би өөрөө тагнуулч байхгүй юу. Эрэгтэй хүний хувцас өмсдөг сөн. Үс маань богинохон халимаг шиг. Би бас давхих дуртай сан. Намайг Федька гэдэг байв. Федор гэсэн үг шүү дээ. Үүнээс Феодосия гэж байгаа юм...

	Угаалгын газар хүн байсангүй. Бидэнд цагаан хэрэглэл боосон уутыг шууд л авчирч өглөө.

	— Гэрт чинь хүргэж өгөх үү? гэж би асуув.

	— Бололгүй яах вэ, хүү минь, хүргээд аль! 

	Гудамж өнгөрсөн хойноо эмээ:

	— Чамайг лав Маргарита гэдэг биз? гэж асуув.

	— Үгүй эмээ,  би чинь Маша шүү дээ.

	— Жаахан Маша минь! гэж эмээ баярласан мөртөө, гэнэт гунигтай хоолойгоор хэлсэн нь: — Би Маша гэдэг охинтой байсан... Бас тагнуулч байгаад эх орны дайнд үрэгдсэн юм л даа...

	Эмээгийн гэр гудамжны өнцгөөс холгүй байв.

	— Еэ харла аа! Цахилгаан шат ажилладаггүй гэж үүдээр ормогцоо ийш тийшээ хараад эмээ дуу алдав. 

	Гэвч шат ажиллаж байв. Эмээ «хүлээ, чимээгүй бай!» гэж үглэж, би тэгж хэлснээс нь болж амьсгалж ч чадахгүй зогсоод, эмээ болгоомжтой зөөлнөөр хаалгыг хаав. Дараа нь хаалга сайн хаагдсан эсэхийг шалгаж үзээд болгоомжтойгоор шатны цахилгаан товчийг дарав. Шат өгсөж, бид дөрвөн давхарт гарлаа.

	— Манайд орохгүй юу? гэж эмээ асуув. 

	Би тэднийд оръё гэж тун их хүссэн боловч Наташа Фомины төрсөн өдөрт зориулж хамт явж бэлэг худалдан авахаар ээж намайг гэртээ хүлээж байгааг гэнэт санав.

	— Их баярлалаа. Дараа ирвэл болох уу? гэлээ.

	— Тэгэлгүй яах вэ. Заавал ирээрэй охин минь.

	Гэртээ харих зуураа, саяын эмээгийн овгийг нь ч мэдсэнгүй өрөөний нь дугаарыг ч тогтоосонгүй шүү дээ гэж би бодлоо. Ганцхан нэр, байшин, давхрыг нь л би мэдэж байв. Гэлээ ч би өөрийгөө ер тийм гэж урьд нь бодмооргүй зоригтой байснаа гайхлаа. 

	Бүхний тухай өөрөө л би асууж, шалгаасан байх юм. Энэ чинь харин миний засарч байгаагийн шинж юм уу?

	 

	* * *

	 

	Наташа Фомины төрсөн өдөр ангийн онц сурлагатан болох Ягунов, Авдеев хоёр ирлээ. Би бас байлцав. Наташа шинэ даашинз өмсөж, аль хэдийн гадаадаас түүнд авчраад өмсөхийг аав ээж нь зөвшөөрөхгүй байсан гоё өндөр өсгийт углажээ.

Автоматаар үүсгэсэн тайлбар]

	 

	Ягунов шууд л Наташийн аавтай шатар нүүж гарлаа. Наташа Авдеев бид хоёрт кино жүжигчдийн зурагтай дэвтэр өглөө. Тэр дэвтрийг би урьд нь зөндөө үзчихсэн болохоор Ягуновын яаж шатар тоглохыг харж суулаа. Би ч одоо бүх дүрснүүдийн нэрийг мэддэг болсон шүү дээ. Шатрын хөлөг нь түшлэгт ор-сандлын талыг эзэлчихмээр том гэгчийн модон хөлөг юм. Анхандаа тэд нар маш түргэн нүүгээд Ягунов «хайнцав уу?» гэж асуухлаар Наташагийн аав «За тийм ээ, хайнцаж... одоо яая гэх вэ дээ» гэж хэлснээр тоглоом дуусав. Харин хоёр дахь тавил дээрээ тэд удаан нүүлээ. Наташийн ээж идэх уух юм өрж дуустал тэд тоглосоор л байлаа. Харин тэр эгч «За одоо наадахаа дуусгах юм биш үү?» гэж хэлэхтэй зэрэг Ягунов

	— Гүйцлээ! Мад боллоо! гэв.

	— Яалаа гэж!.. хэмээн Наташагийн аав гайхав. Тэгээд хөлөг дээрх шатрыг дахин хэдэн минут анхааралтай хараад босож хэлсэн нь, — Сайн эр юм. Чамтай чинь сүүлд өөр маягаар, анхааралтай тоглохгүй бол болохгүй юм байна гэв.

	Тэгээд оройжингоо дуугүй сууж, Ягуновыг нэг л сүрхий хараад байв. 

	— За хүүхдүүд ээ! Манай Наташад онц сурахыг ерөөе! гэж Наташийн ээж хэлэв.

	— Би ч онц сурдаг шүү дээ! гэж Наташа хэллээ.

	— Би ч бас... гэж Авдеев ярив.

	Ягунов бид хоёр дуугүй байлаа. Ягунов ерөөсөө өөрийгөө магтах дургүй. Харин дан онцчууд цуглачхаад байхад, өнгөрсөн хичээлийн жилд хоёр ч хичээлд дунд авсан ганц би тэдний дунд байгаагаараа надад ичгэвтэр байв. 

	Таваг дээр янз бүрийн амтат боов өрөөтэй байлаа. «Эклер» гэдэг боов бас байна. Би түүнд их дуртай юм. Гэлээ ч түүнийг шууд авчих юм бол эвгүй юм гэж бодлоо. Тэгтэл бас өөр хэн нэг нь тэр боовонд дуртай байвал яана гэж бодоод би таваг руу гараа сэмээрхэн явуулав. Наташа бол дундаа нүхтэй боовонд дуртай учир түүнийгээ авав. Харин би «Төмс» хэмээх нэртэй гурилан боовонд маш дургүй атлаа нэг мэдэхэд авсан байв.

	Энэ боов ёстой дэмий амттай юм. Тэглээ ч гэсэн би цайгаар даруулж байгаад удаан зажилж, арайхийж л залгилаа. Өнөөх «Эклер» тавагтаа л үлдлээ. Учир нь гэвэл хүн бүр дуртай боовноосоо л авцгаасан хэрэг шүү дээ. Ингээд бодоход надаас өөр тэр боовонд дуртай хүн алга байж л дээ. Уг нь би түүнийг аваад идчихмээр дур тун их хүрсэн боловч цагаан тосоор нэг талыг нь гоёсон чихэр түрхсэн тэр боовыг удтал харсны дараа түрүүнд нь өөрийг идчихсэн байсан болохоор ганцаараа дахин юм идэхээс эвгүй санагдахад нь болив.

	Дараа нь бид «Хэн нь илүү мэдэх вэ?» гэдэг тоглоом тоглолоо. Энэ тоглоомд агуу их юм бүтээсэн зургаар нь алдартай хүмүүсийг олж таах ёстой байв. Дүн гаргаад үзсэн чинь би л хамгийн цөөхөн оноо авчээ. Ягуновын оноо ч гэсэн тийм олон байсангүй. Яагаад гэвэл тэр Авдеев, Наташа хоёр шиг яарч хариулаагүй харин бодож бодож, хэн ч мэдэхгүй, тэр ч байтугай Наташагийн аав ч хэлж чадахгүй тийм нэрсийг хэлсэн хэрэг.

	Тэгээд би гэр лүүгээ орох гэж шатаар өгсөж явахдаа заавал онц сурлагатан болъё л гэж бодож явлаа. Түүнийг бол энэ улиралд ч гэсэн амжуулж болохоор л байв. Үнэндээ би хүмүүсийн өмнө зовмоор, тун ч бага юм мэдэж байлаа. Ягуновоос амар ном унших ёстойг асуугаад л шууд хичээлээ давтаж гаръя гэж би саналаа. Уг нь бол гэртээ юм уншихдаа би бүгдийг ойлгоод дор нь санаж чаддаг юм л даа. Бүх л амьдралынхаа турш санаж байхын тулд дахин дахин давтах хэрэгтэй л дээ. Ингэнэ гэдэг надад ямагт уйтгартай санагддагийг яана. Нэгэнт л ойлгоод мэдээд байгаа юмыг дахин давтах хэрэггүй шиг санагдана гээч! Гэлээ ч заримдаа би зориг гаргаад, хичээлээ давтах гэж биеэ хүчилдэг удаа бий. Хэрэв тэгсэн л байх юм бол маргааш нь сургуульдаа очоод заавал тавын дүн авч байгаа юм. Давтаагүй үед бол маргааш нь юу ч юм мартаад, хольж солиод бүр мунгинаж орхидог.

	«Ямар ч байсан онц сурлагатан болъё. Энэ чинь засарч байгаа л хэрэг шүү дээ» гэж би бодлоо.

	Их юм мэдэхийн тулд би өнөөдөр Ягуновоос ямар ном унших тухай асууя гэж бодлоо. Гэвч асууж чадсангүй.

	— Витя, их юм ойлгохын тулд ямар ном уншвал дээр вэ? гэж асуух ч эвгүй юм аа даа. Хэрэв зарим бодсоноо бүр ил, чангаар хэлбэл сэтгэл зовмоор юм болох уу ч гэж саналаа. Хэдийгээр миний бодсон эвгүй биш, харин ч сайн явдал байлаа ч гэсэн тэр шүү дээ. 

	Манай байшинд Райка гэж нэг охин байдаг. Түүний хажууд юу ч ярьсан заавал л ичмээр юм болж хувирдаг юм. Яагаад гэвэл тэр юмыг ярьснаар нь ойлгохгүй дандаа буруугаар ойлгоно гээч. 

	Нэгэн удаа ээж надад шинэ даашинз худалдан авч өгөөд би хашаа дотор Наташа Фоминыг хүлээгээд сандал дээр сууж байлаа. Гэтэл Райка гүйж ирээд:

	— Аа чи минь шинэ даашинзаа бүгдэд харуулах гэж зориуд хашаа дотор сууж байгаа хэрэг үү? гэж ирээд л асуулаа. Миний зовсон гэж яана. Үнэхээр л би энд сууж байгаагаараа гайхуулах гэсэн юм шиг болжээ. 

	Дараа нь бас хэдийд ч билээ хашаа дотор нийтийн цэвэрлэгээ болж, бид туйпуу зөөлөө. Гэтэл бас Райка гүйн ирээд:

	— Туйпуу зөөхдөө яагаад аахилаад байгааг чинь би мэдэж байна. Чи ганцаараа л бусдаас илүү зүтгэж зовж байна гэж бусдад харуулах гэж тэр шүү дээ! гэлээ. Би тэгж их амьсгаадсанаа өөрөө ч мэдээгүй болохоор дахиад л бүр ичиж орхилоо. Ягунов бол хэзээ ч тэгж хэлэхгүй. Хэрэв хажууд нь хүүхдүүд байгаагүй сэн бол би номын тухай түүнээс асуух л байсан. Гэвч сүүлчийн хичээл дээр би:

	— Витя, би одоо хөлөгт шатар яаж өрдгийг мэддэг болсон шүү дээ. Тэгэхлээр цааш нь зааж өгөхгүй ээ? гэж хэллээ.

	— Сургууль дээр би удаж болохгүй шүү дээ.

	— Тэгвэл гэртээ зааж аль!

	Би яах ч гэж ингэж хэлэв дээ. Нэгэнт тэр сургууль дээр удаж болохгүй юм чинь гэртээ түргэн харих ёстой гэдгийг би ойлгосонгүй. Би тэднийд очоод элдэв юм асууж яагаад ч чадахгүй шүү дээ. Тэгээд би «хичээлийн дараа манайд очъё» гэж гэртээ түүнийг урив. Тэр намайг шатар сургахын тулд тэднийд очих нь гэж ойлгосон бололтой юм. Намайг гайхан харснаа тэр юу ч хэлсэнгүй. Би тэгээд тэднийд бас очсонгүй.

	 

	* * *

	 

	Ахиад л хоёр өдөр тэмдэглэл хөтөлсөнгүй. Гэлээ ч бичих сэн гэж бодсоор л байлаа. Уржигдар би гэртээ хичээлээ их сайн давтав. Орос хэлнийхээ дүрмийг, бас шүлгүүдийг дахин дахин уншлаа. Хэрэв асуугдах л юм бол яасан ч тавын дүн авна гэж бодлоо. Тэгсэн чинь Наталья Сергеевна багш асуудаггүй шүү. Намайг нэр зааж босгох байх, тэгэхэд нь хүүхдүүд шүлгээ цээжээр уншиж чадаагүй байгаа дээр нь ганц сайн хариулъя гэж бүх л хичээлийн турш би хүлээв. Гэтэл асуугдсангүй.

	Дараа нь сургуулиасаа ирээд, Наташа Фоминтой жаахан зугаалж ахиад хичээлээ давтав. Түүхийн хичээлд Тариачдын бослогын тухай унших даалгавартай байв. Түүнийг дорхноо мартчихдаг болохоороо би зөндөө давтлаа. Уг нь би энэ хичээлийг их сонирхдог болохоор аль намраас эхлээд сурах бичгийг дуустал уншсан байлаа. Уншиж байхад юм болгон нь сонин, ойлгомжтой, энгийн байсан мөртөө маргааш нь ярих гэхлээр нь бүгд мартагдсан байдаг. Энэ удаад бүр өглөө гэрээсээ сургууль руугаа явах замдаа давтаж бодож явлаа. 

	Хичээл дээр Наталья багш ч намайг асуув. Ангид орж ирмэгцээ, журнал нээмэгц, түүн рүү харалгүйгээр шууд л

	— Маша Никифорова яриарай! гэлээ.

	Анхандаа би бослогын тухай огт түгдрэлгүй, тэр ч байтугай болсон он сарыг нь хүртэл дурсан ирээд л ярив.

	Тариачид удирдагчаа сонгодог хамгийн сонирхолтой яриа дундаа орж байхад Наталья Сергеевна багш миний үгийг тасалж

	— Болно, Цааш нь Наташа Фомина яриг гэлээ.

	Бүгдийг нь яриагүй, зөвхөн эхэлж байсан болохоор цааш нь дуусгах юм сан гэж хүсэж байсандаа би гунигтай хоцорлоо. Тэр ч байтугай тавын дүн тавиулаад ч би төдий л баярласангүй. Миний бүр урам хугарч орхилоо. 

	Гэлээ ч гэсэн өнөөдөр, ер нь хэзээ ч гэсэн ялгаагүй гэртээ хичээлээ дахин дахин давтах юм чинь...

	 

	* * *

	 

	Ээж надыг талханд явуулав. Тэнд Звягинтай дайралдлаа.

	— Ура гэж хашхиран намайг баяртай угтаад тэр, — Би даалгаврынхаа дугаарыг бичиж аваагүй байна, чи надад хэлж өг! гэв.

	Би загасан талх нэгийг, бас дугуй талхны хагастай, Звягин бүтэн том талх аваад гэрийн зүг явцгаав.

	— Би түрүүнд, тэр бичгийг чинь шуудангийн хайрцгаас өөрөө аваад, тэгээд идчихсэн.

	— Идсэн гэнэ ээ? гэж би гайхав.

	— Тийм, уншуулахгүйн тулд л тэр. Урчихвал эвлүүлээд уншчихаж юуны магад гэж санаад би түүнийг зажилж зажилж цонхоор нулимж орхисон.

	Биднийг тийнхүү явж байтал өмнө маань нэг хүүхэд гомдолтойгоор эхэр татаж байв. Тэр бээр айсан мэт ийш тийш харан дэвхцэж явснаа дахиад л уйлав. Гэтэл ээж нь:

	— Чи дахиад орилох уу! гэж хашхираад дал руу нь алгадлаа. Хүүхэд улам чанга уйлав.

	— Бас л чи! гэж ээж нь дахин дуу хадааж, дахин алганы амт хүртээв. 

	Гэнэтхэн миний өрөвч сэтгэл хөдөлж орхилоо. Би ер нь хүүхэд уйлахаар л тэсэлгүй өөрөө уйлчихдаг билээ. Би энд бас л уйлж ээжийнх нь гараас хүүхдийг булаан авлаа. Хүүхэд бүр ч чанга бархирч, би ч уйлсаар бөгөөд «Эгч минь, битгий зодооч дээ» гэж хэлэх гэсэн боловч ганц үг дуугарч болохгүй байв.

	Хүүхдийн ээж айх гайхах нь зэрэгцсэн бололтой бидний дэргэд гараа унжуулан дуугүй зогсож байв. Би энэ тухай бодож санах ч завгүй хүүхэд тэвэрсээр байснаа сая л мэдэв.

	Энэ үед Звягин хаа байсныг нь ч би мэдсэнгүй. Гэтэл хүүхдийн ээж гэнэт нүүрээ алгаараа дарснаа, хүүхдээ шувт татан авч тэвэрсээр гудамжны нөгөө өнцөг рүү гүйлээ. Би ус гоожуурын дэргэд очин очтолоо уйлсаар л байв. Уйлахаа зогсох гэсэн боловч ер болох биш. Гэвч дараа нь арай гэж тайвширлаа. Талхаа усны хоолойд халтартуулснаа мэдээд бүр ч тайвшрав. Нөгөө усан хоолойн дэргэд Звягин зогсож хөл дороо байгаа ямар нэгэн зүйлийг харж байлаа.

	Би Звягин руу очиж, бид хамт явцгаасан бөгөөд надад хэчнээн эвгүй байсан гэж санана. Тэр миний хажууд чимээгүй л явна. Би ч дуугарсангүй.

	Харин биднийг бүр шатаар өгсөж явах үед:

	— Чи юу болов оо! Иймхэн юмнаас уйлах гэж үү дээ? гэж тэр хэлэв.

	— Больж үз! гэж би золтой л дахиад уйлчихсангүй шиг хэлэв.

	— Миний төлөө бол ингээч үү дээ... 

	Гэртээ ирээд би ээжид мэдэгдэхгүйн тулд буруу харж байж өрөөг нь өнгөрөөд, цүнхээ олж Звягинд даалгаврынхаа дугаарыг өгөв. Тэр дахин юу ч дуугарсангүй яваад л өглөө. 

	Харин энэ тухай ангийнханд л бүү яриасай!

	 

	* * *

	 

	Гэр лүүгээ яарч байна гэж Ягуновын хэлсний учрыг би сая л мэдэв. Тэр лав Наташагийн төрсөн өдрөөс хойш надад гомдсон байх. Би тэгэхэд санамсаргүй түүний нууцыг илчилсэн юм. Бид хэн нь ямар мэргэжилтэй болохыгоо ярилцаж байсан хэрэг. Тодруулан хэлбэл энэ яриаг үнэндээ, Наташагийн ээж нь эхэлсэн юм. 

	Тэр, 

	— За хүүхдүүд ээ, та нар юу болцгоох вэ? гэж асуухад:

	— Би кино жүжигчин болно. Гудамжаар яваад л харахад хажууд зарлалын самбар байна. Түүнд намайг зурчихсан байх болно. Ямар догь вэ? гэж Наташа дор нь хариулав.

	— Хэрэв чи урьдын адил ил захидлын цуглуулгаа хийгээд байвал чамайг кино студи авахгүй байлгүй. Гэхдээ зарлал наагчаар... гэж хэлээд Наташагийн аав инээв.

	— Би аавтайгаа адилхан үйлдвэрчний хороон дарга болно гэж Авдеев хэлэв.

	— Юу болно гэнэ ээ? гэж Наташагийн ээж ойлгосонгүй бололтой хэлснээ: — Тийм ээ. Энэ бол маш хэцүү ажил, гэхдээ олон нийтийн ажил шүү дээ гэж хэллээ. 

	— Витя чи, лав их мастер болно биз дээ гэж Наташагийн ээж асуухад, Ягунов чимээгүй л сууж байв.

	— Яруу найрагч! гэж би гэнэт залруулан хэллээ. 

	Тэр, шүлэг бичдэгээ их нуудаг болохоор би буруу юм хийснээ хэлчхээд л дороо ухаарав.

	— Надад олон л юм сонин санагддаг, чухам юу болохоо одоо мэдэхгүй гэж тэр над руу харангаа нухацтай хэллээ.

	— Маша, Маша чи юу болох вэ?

	Би цэцэрлэгч юм уу эсвэл ой хамгаалагч болох дуртай. Би мод тарьж усалж, эсвэл нарны гэрэл наадсан навч, нарсны шилмүүс салхиар хөдлөн нимгэн холтос нь шаржигнахыг сонсох их дуртай. Би бүр Суздальд эмээгийнд байхдаа цэцэрлэгт эртээс эрт гардаг байв. Цэцгэн дэлбээ дээр том том усан дусал бөнжийж, аалз торон дундаа тодрох харагдана. Гэвч би ой хамгаалагч болно гэж хэлэхэд ичгүүртэй санагдав. Учир нь энэ бол ихэнх хүмүүст хэтэрхий хялбархан юм шиг бодогдоно. Иймээс

	— Эмч болно гэж би хэлэв.

	— Их сайн гэж Наташагийн ээж магтав.

	Ягунов намайг гайхсан нүдээр ширтэв. Тэр, намайг худлаа хэлж байгааг мэдсэн боловч юу ч хэлсэнгүй. Намайг магтсанд би их баяртай байв. Харин дараа нь худал хэлснээ санав. Ягунов, лав тэгэхэд надад гомдсон байх.

	 

	* * *

	 

	Пионерын удирдагч Светлана ирлээ. Тэр 9 дүгээр ангид суралцдаг. Би түүнтэй коридорт үргэлж тааралддаг бөгөөд ямар хөөрхөн юм бэ дээ гэж боддог. Би ийм хөөрхөн болох сон. Тэр, буржгардуу урт шар үстэй, инээхээрээ нүд нь оч шиг гялалзана.

	Наталья Сергеевна хамгийн арын ширээнд суулаа. Тэр суудал үргэлж сул байдаг бөгөөд хичээл анги, гаднаас ирж хичээлд суудаг хүмүүс л суудаг.

	Светлана хэсэг цаас гаргаж хараад:

	— Би, та нарын амьдрал гайхамшигтай сайн сайхан байгаасай гэж гүнээ хүснэ гэж хэллээ.

	Энэ үед Федоренко тахиа шиг донгодов. Тэр үүнийг өнөө өглөө л янз бүрээр хашхирч байж сурсан юм.

	— Федоренко битгий үймүүлээд бай! гэж арын ширээнээс Наталья Сергеевна хэллээ.

	Светлана хэлэх гэсэн юмаа мартсан бололтой, барьсан цаасаа дахин харав. Гэвч юу ч олсонгүй бололтой толгойгоо унжуулж дуугүй зогсоно.

	— Амьтны хүрээлэнд очицгооё гэж хэн нэг нь хэлтэл, дахиад л бусад нь инээлдэв.

	— Манай ангид ч амьтны хүрээлэн бий шүү дээ гэж Наташа Фомина хэлэв.

	— Фомина, чи бас чимээгүй бай гэж Наталья Сергеевна давтлаа.

	— Би та нарт маш сонирхолтой төлөвлөгөө бодож оллоо. Энэ номд бичээстэй бий гэж Светлана яриагаа үргэлжлүүлэв. Тэр, авчирсан номоо бидэнд үзүүлэв. Би нэрийг нь уншсангүй, хавтсан дээр нь ёсолсон хоёр пионерын зурагтай байхыг нь ажиглав.

	Светлана номоо үзүүлж байтал, бөөрөнхийлсөн цаасаар түүнийг чулуудав. Энэ үед «Одоо оночихвол яана!» гэж би бодож амжив.

	Бүгд л тэгж бодсон бололтой чимээгүй болцгоов. Хэрэв Светлана шидсэн цаасыг барьж аваагүй сэн бол яг хацрыг нь онох байв. Тэр барьсан цаасаа имэрсээр харж зогсоно. Түүний уруул нь чичирхийлэх бөгөөд би өөрөө золтой л уйлсангүй харж суулаа.

	— Федоренко, буланд зогс гэж Наталья Сергеевна хэлээд партаасаа босож ширээндээ ирлээ.

	— Хүмүүс чамд сонин зүйл бэлтгээд ирж... гэж түүнд хэлснээ Светлана руу эргэж, 

	— Зүгээр чи яриагаа үргэлжлүүл гэлээ.

	Би энэ үйл явдал болж байх хооронд уудаг цаас бөөрөнхийлж л суув. Би хэнийг ч шидэхийг бодоогүй, зөвхөн сэтгэл эвгүйтсэнээс л болсон хэрэг. Светлана, миний бөөрөнхийлсөн цаас руу хараад л чимээгүй зогсоод байв.

	Би бүр юу хийхээ ч мэдэхээ байж, сэтгэл зовж орхилоо. Хамаг нүүр халуун оргино. Би цаасаа гараараа халхалж, хөдлөх ч үгүй суулаа.

	Светлана дахиад ярьж эхэлсэн боловч юу ярьсныг нь би сонссонгүй. Тэр байсхийгээд л миний ширээ рүү эргэж бөөрөнхийлсөн цаас барьсан гар луу минь харсаар байв.

	Тэр одоо намайг өөр лүүгээ чулуудсан л гэж бодож байгаа даа. Дараа нь ирэх бүрдээ л намайг үзэн ядаж, надаас ямар нэгэн муу юм хүлээх болно доо. Би ингэж санаандгүй хэрэг хийв. Дараа нь хичээл дууссаны дараа бид хонгилд гүйн гарцгаав. Светлана, Наталья Сергеевна хоёр ч ангиас гарч цонхны хажууд зогсоцгоолоо.

	— Светлана чи яах гэж бичиг харж ярив. Миний хүүхдүүд цаас харж ярихыг тэвчихгүй шүү гэж Наталья Сергеевнагийн хэлэхийг би ойролцоо нь байсан болохоор санаандгүй сонсчхов.

	Энд бид л буруутай болохоос биш Светланагийн буруу огтхон ч биш.

	Ямар ч байлаа гэсэн тэр манай пионерын удирдагч байгаа нь сайн хэрэг, учир нь тэр манай сургуулийн хамгийн хөөрхөн нь юм чинь.

	 

	* * *

	 

	Өчигдөр бид шалгалтын ажилд бэлтгэсэн ба тэр цаг дээр эмчид үзүүлэх болсон тул бид цөм баярлалдав.

	— Баярлах юмгүй, хоёр өдрийн дараа л шалгах болно шүү дээ... гэж Наталья Сергеевна хэллээ. 

	Эмч биднийг усанд сэлэх хичээлд тэнцэх эсэхийг шалгав.

	Манай сургуулийн ойролцоо бас нэг сургууль ашиглалтад оров. Тэнд хиймэл усан сантай юм. Бид нэг удаа тэнд очиж ёроолын нь хогийг цэвэрлэсэн билээ. Гэтэл одоо цэвэр усаар дүүргэсэн бөгөөд бид сэлж шумбах сургууль хийнэ. Догь шүү.

	Эмчийн ширээ дээр манай ангийнхны нэрс өрөөтэй байв. Эмч бидэнд цөмд нь л «тэнцэнэ» гэж бичив.

	Би хэдийгээр Суздальд байхдаа Камен голд сэлж сурсан боловч, хиймэл усан санд ганц удаа ч сэлж байгаагүй болохоор сэтгэл зовж байлаа.

	— Хөөе чи, усны шувуухай! гэж Федоренко бүхэнд хандаж хашхирна.

	— Чи сэлж чаддаг уу? гэж би Витя Ягуновоос асуулаа.

	— Чадна, харин нохойчилж самарддаг. Гэхдээ бидэнд цөмд нь заах юм чинь.

	— Би бас сэлж чадна. Би нохойчилж юм уу, мэлхийчилж сэлж чадна. 

	— Миний ах даллаж сэлдэг, бас шумбан сэлж чадна гэж Федоренко бүхэнд зарлав.

	Өнөөдөр бид сургууль дээрээ янз бүрийн хувцас авчирлаа. Энэ нь усны хувцас, резин малгай байв.

	Хиймэл усан сангийн тухай эцэг эхийн хурал дээр хэдийн хэлсэн болохоор миний ээж надад хувцас худалдаад авчихсан байлаа. Би сургууль хүрэх замдаа, юмаа мартчихаагүй байгаа даа гэж хэд дахин шалгав.

	Дөрөв дэх өдрийн хичээл дээр биеийн тамирын оронд «Сэлэлт» гэж бичив. Бид ч гэсэн тэмдэглэлийнхээ дэвтрийн хуваарь дээр засварлав. Бид шинэ сургууль руу явцгаах завсар, эрэгтэй хүүхдүүд ингэж сэлдэг гэцгээн гараараа даллацгаана. Хажуугийн хүмүүс биднийг харцгаана. Тэд, «Шуудайтай юм юу авч яваа юм бол доо?» гэж лав тааж ядаж байгаа бололтой. Бидний шуудайнд усны хувцас л байсан юм чинь.

	Усан санд ордог хаалга нь сургуулийнхаас тусдаа байв.

	Энд хувцас тайлах газар оров. Багш маань биднийг бүртгэж эхлэв.

	— Нэг сурагч алга гэж хэлээд дахин тоолов.

	Бид бие биесээ харцгааж, хэн дутуугаа эрэлхийлэв.

	— Федоренко алга! гэж бүгд шуугилдав.

	Тэр саяхан л гудамжаар миний дэргэд баярлачихсан магнай тэнэгэр гүйж явсан болохоор миний гайхсан гэж яана. 

	— Тэр хаачив? гэж багш хэлээд гудамж руу харснаа: — Модоор газар ухаж байна. Федоре-е-енко гэж баярлан дуудав.

	Федоренко ирлээ.

	— Чи юу гэж удаад байгаа юм бэ? гэж хүүхдүүд хашхиралдав.

	— Намайг ямар чийгийн өт олсон гэж санана. Маш урт. Би могой гэж бодоод гэж хэлээд хачирхалтай инээв.

	— Өдийд чийгийн өт газрын хөрс дээр байдаггүй юм. Гүн рүүгээ явчихсан. Би уншсан. Мэднэ гэж Авдеев хэлэв.

	Бид өлгүүрт пальтогоо өгчхөөд, эрэгтэй хүүхдүүд хувцас солих газар луу, бид өөрсдийнх рүүгээ жирийлгэв. Хувцас солих газар цагаан халаадтай настай авгай сууж байлаа.

	— Охид оо! Бүү хашхир, бүү дуул, хувцсаа дэгээнд өлгөөд биеийн тамирын заал руу гүйцгээ гэв.

	Багш биднийг дасгал хийлгэхээр жагсаав.

	Федоренко бас дахиад л алга болчхов.

	— Тэр, шүршүүрт орж байгаа!

	— Бид түүнийг дасгал хий гэсээр атал үгэнд ороогүй юм гэж хүүхдүүд хашхиралдав.

	Биеийн тамирын багш халуун ус руу очоод удалгүй буцаад ирэв. Хойноос нь нойтон Федоренко шал дээр ус дуслуулж, мөр татуулсаар ирэв.

	— Чи нойтон байж хичээллэж болохгүй. За яах вэ, буцаж халуун усанд ор гэж багш хэлэв.

	Ингээд Федоренко буцав.

	Бид гүйх харайх, суух зэргээр ердийн биеийн тамирын хичээлтэй адил хичээллэсний дараа багш:

	— Одоо биеэ хурдан угаацгаа, дараа нь усанд сэлнэ, эрэгтэй хүүхдүүд Федоренког харж бай гэж хэлэв.

	Федоренког үнэхээр харж байхгүй бол болохгүй байв. Тэр одоо хувцас солих газар оччихсон байлаа.

	— Чи яах нь вэ? Хаачих нь вэ? Чиний өмнөөс хэн сэлэх юм бэ? гэсэн хүүхдүүдийн дуу халуун усны нимгэн хананы цаанаас тод сонсогдоно.

	— Зүгээр зүгээр, би жингээ үзье. Тамирчид тэмцээний өмнө жингээ хэлдэг шүү дээ гэж Федоренко цэцэрхэв. 

	Түүний хажууд, багш очсон бололтой, дуу нь тэндээс сонсогдож байлаа.

	— Чи өвдөө юу, гэдэс чинь өвдөж байна уу, эсвэл шүд чинь үү? гэж багш асуув.

	— Үгүй юу ч өвдөөгүй.

	— Тэгвэл даруйхан шүршүүрт дахиж ороод, дараа нь усан сан руу оч.

	Настай авгай биднийг бас:

	— Охид оо, ус тавьж эхэллээ шүү гэж яаруулав.

	Бид нарийн хонгилоор гүйсээр, том танхимд ороод ирэв. Эргэн тойрны хана том цонхтой, таазанд нь өдрийн гэрэл асаатай байлаа. Хиймэл усан сангийн хажууд байгаа самбар дээр өнөөдрийн агаар, усны халуун хүйтнийг шохойгоор бичжээ. Ус гүндээ маш цэнхэр өнгөтэй үзэсгэлэнтэй харагдана. Цэвэрлэгээ хийж байх үеэр, бид хогийг нь янзалсан усан сангийн ёроол тодхон харагдана.

	— Усныхаа малгайг өмсөцгөө! Ангиараа жагсаад! гэж багш командлав.

	Хүүхдүүдийг жагсахлаар багш бидний өмнүүр явж өнгөрлөө.

	— Дахиад л Федоренко алга! гэж багш гайхав.

	Тэр халуун ус руу орж Федоренког гараас нь чирсээр ирэв. Федоренко чаргууцалдсаар л байв.

	— Би хирээ угааж гүйцээгүй байна. Тэр харахгүй юу, тохой өвдөг хиртэй байна. Цөөрөмд хиртэй биетэй орж болохгүй шүү дээ гэж тэр хэлнэ.

	Гэвч багш түүний үгийг анхаарсангүй.

	— Зэрэгц дундаа! гэж багш командлав.

	Федоренко жагссан боловч, үглэсээр л байлаа.

	Би бүр хүлээсээр байгаад даарч, дагжин чичирч эхлэв. Миний хажууд байсан Наташа ч гэсэн дагжиж орхисон байлаа.

	— Одоо хоёр хэсэг болж хуваагдана. Сэлж чаддаг, чаддаггүйгээрээ... Чаддаг нь урагш нэг алхаад! гэж багш хэлэв.

	Би урагш нэг алхав. Бусад маань ч алхацгаав. Ард, хэн ч үлдсэнгүй.

	— За аа! Ингэхлээр бид чинь цөм л усчин байж таарлаа гэж багш баярлав.

	— Чи сэлж чаддаг уу? гэж тэр, Федоренкогоос асуулаа.

	— Чадна гэж Федоренко хэлээд нүүрээ буруулав. Түүний ах нь спортын мастер, тэр Федоренкод даллаж сэлэхийг мөн шумбахыг сургаж байгаа юм.

	— Одоо нэг нэгээрээ энэ жижиг шатаар бууж эргийн дагуу таван метр сэлэх болно. Энд ус гүехэн, та нарын бүсэлхийгээр л татна.

	Урт мод барьсан хүн уснаас гарч ирлээ.

	— Энэ бол сэлэлтийн дасгалжуулагч Илья Петрович гэж багш хэлэв. Хүүхдүүд нэг нэгийгээ дагаж ус руу орцгоон нөгөө тал руу сэлцгээв. Харин сэлэлтийн дасгалжуулагч урт мод барин зогсож, хэн хэрхэн сэлж байгааг ажиглана. Бүгд л миний ижил «нохой» самарцгаана. Харин зарим эрэгтэй хүүхдүүд сүрхий сэлж, Авдеев бүр тусгай сэлэлтээр сэлж байв.

	— Энэ чинь юу ч биш, би үүнээс ч хол сэлж чадна. Би сэлээд бүр гол гаталж байсан гэж Авдеев хэлэв.

	Би шатаар доош буулаа. Миний гар дагжин чичирч байлаа.

	— Маша битгий яар, тайван бай! Чи чинь сэлдэг шүү дээ гэж багш хэллээ.

	— Сэлдэг! гээд би дотроо тайвшрав.

	— Сэлээд! гэж багшийг командлахад би шумбалаа. Би сэлж гарлаа. Намайг сэлж байхад манайхан цөм л харцгааж байв. Мөн урт мод барьсан дасгалжуулагч ч гэсэн харж л байв. Би хурдан сэлж гатлаад нөгөө талын шатаар өөдөө авирав.

	Нөгөө талд Федоренко зогсож байв.

	— Яваач! Чи яагаад зогсоод байна гэж багш командлав.

	Тэр, шатны хашлагаас зуурчхаад, усанд орохоос зүрхшээд байлаа. 

	— Чамд энэ ус бага байж болох юм. Зай нь ойрхон байна уу?

	— Тийм гэж Федоренко зөвшөөрөв.

	— Анхны удаад чамд болно. Бушуу ор. Бусдыгаа бүү хүлээлгэ гэлээ.

	— Би гүйх хэрэгтэй байна. Би гүйхгүйгээр сэлж чаддаггүй.

	— Юуны чинь гүйх. Чи ядаж бусдынхаа адил хөлөөрөө ч гэсэн туулж үз гээд багш түүнийг бага зэрэг түлхэв.

	Гэвч Федоренко хашлагаас бүр яг зуурав.

	— Чи чинь гүйхгүйгээр чадахгүй нь шив? гэж багш ёжлоод инээв.

	— Чадахгүй нь

	— За яах вэ. Илья Петровичтай хамт тусгай хэсэгт хичээллэх болно. Хойшоо бол! гэлээ.

	Федоренко хажуу тийшээ зайлав.

	Тэр өнөөдөр сэлэлтийн тухай дахин юу ч яриагүй бөгөөд өөрийнхөө ахын тухай ч үг дуугарсангүй. Бид хичээлийн төгсгөлд жагсахад багш:

	— Та нар зун биеийн тамирынхаа тухай мартаагүй нь гэдгийг би ойлголоо. Маш сайн байна. Одоогоор эрэгтэй хүүхдүүдээс Авдеев, охидоос Маша Никифорова сайн сэлж байна гэж хэллээ.

	Намайг магтсанд би баярласандаа инээд алдав.

	 

	* * *

	 

	Би ээж аавтайгаа гудмаар зугаалах дуртай. Тэгэхэд би үргэлж ээж аавынхаа дунд гараас нь хөтлөлцөн явдаг билээ. Би хажуугаар өнгөрөгч хүмүүсийг ажиж хараад “миний аав ээж л хамгийн сайхан нь юм даа” гэж боддог. Уулзсан бүхэн л намайг харангуутаа охины аав ээж нь эд нар, мөн гэж таньдаг. Ийнхүү бид алхсаар л, инээсээр л явна.

	Сеня дүүдээ би бас л хайртай. Хэрвээ түүний этгээд зан хөдөлчихгүй бол би түүнд тухайлбал, дэлхий бол бөөрөнхий, хүн амьтан амьдрахаас өмнө дэлхий ямар байсан зэрэг янз бүрийн юм тайлбарлах дуртай.

	«Дэлхийн өнгөрсөн үе ба ирээдүй» гэдэг нэг ном би урьд нь уншсан юм. Харин бид дөрвүүл явж байгаа бол Сеня дунд нь явж, би хажууд нь бүхнээс онцгойдуу явна. Энэ үед над уйтгартай болж, дэлгүүрийн цонхны чимэглэл, байшингууд харж явахад ээж маань намайг гиюүрч буруу газар гишгэж, бүдэрч ойчив, гутлаа шалбалчхалгүй доорхоо харж яваач гэж уцаарлана.

	Сеняг эмээгийнд Суздаль руу явуулахад миний баярлаж байсан нь муу л хэрэг. Би одоо түүнийг санаж л байна. Хэдийгээр дүү маань уншиж чадахгүй ч гэсэн би түүнд захиа бичнэ ээ. Эмээ уншиж өгнө биз.

	Бид дэлгүүрт очиж «Баяр» хэмээх торт худалдаж авлаа. Би бялуунд илүү дуртай, харин ээж «баяр» хэмээх боовонд дуртай. Тэр нь хүүхдийн хиймэл өрөм юм. Дараа нь бид буудал дээр трамвай хүлээж зогсоход хүйтэн салхи үлээж байв. Аав алгаараа нүүрийг минь дарж, биднийг биеэрээ салхинаас халхлав. Хэдийгээр урьдын адил даарсан хэвээр байсан боловч дороо л дулаацчихлаа гэж бид аавд хэлэв.

	Ашгүй хүлээсэн трамвай ч ирлээ. Энэ трамвай Андрей ахын яг дэргэд зогсдог юм. Андрей ах бол аавын найз, бид тэднийхээр үргэлж зочилдог бөгөөд өнөөдөр ч гэсэн очихоор явж байна.

	Трамвайд ганц ч сул суудал байсангүй.

	Би суудлын дэргэд зогсож, унахгүйн тулд түшлэгээс нь барьж явлаа. Гэтэл манай пионерын удирдагч Светланаг би харав. Түүнтэй мэндэлж, ямар нэг эелдэг зүйл ярих нь зүйтэй байсан байх, гэвч би юу ч дуугарсангүй.

	Светлана миний хажууд нь зогсож байгаа сандал дээр сууж байсныг яана. Тэр, цонхоор юм хараад сууж байлаа. Би түүнтэй мэндлэхгүй их хүн муутай юм боллоо.

	Пионерын цуглаан дээр би цаас хэрхэн бөөрөнхийлж, Светлана намайг яаж харж байсан зэргээ санамагц, түүнтэй өнөөдөр мэндлэхийн ч аргагүй, зовж орхилоо.

	Светланад харагдахгүйн тулд би хүний араар орж сэм ухрав. Гэтэл Светлана гэнэт бослоо. Над руу босож ирээд л «Маша Никифорова, чи яагаад надтай мэндлэх ч үгүй байдаг билээ» гэж асуух болов уу гэж бодохоос яс хавтайж байв. Эсвэл пионерын ямар нэг ажлын талаар ч ярьж магадгүй.

	Гэвч Светлана гарах хаалга руу дөхөв. Түүний гарт тэшүүр байлаа. Би түүнийг мөсөн гулгуур луу явж байна, тэр ч байтугай хөгжмийн эгшигт хэрхэн гулгаж байгааг нь төсөөлөн бодтол гэнэт түүнийг мөсөн гулгуур луу биш, харин ямар нэг өөр газар явж байна гэж ухаарав. Учир нь одоо намар болж, гудамжинд шавхай тунарсан байхад юуны нь мөсөн гулгуур байх сан билээ.

	Дараа нь бид, Андрей ахынхаас буцах замдаа Светланатай дахин тааралдав. Тэр, манай сургуулийн есдүгээр ангийн нэг өндөр сурагчтай хамт орж ирэв. Тэд хамт нэг сандалд сууж ямар нэгэн юм ярилцаж байв.

	Бид гарахаар болцгооход, тэд ярилцсан хэвээрээ л байлаа. Гэтэл Светлана бид хоёрын харц санаандгүй тулгарахад, би өөрөө ч мэдсэнгүй «Сайн байна уу?» гэж орхилоо. Светлана сандрахдаа «Сайн байна уу?» гэлээ.

	— Энэ хэн бэ? гэж өндөр сурагчийн асуухыг би сонсов.

	— Миний ангийн пионер. Үнэхээр хөөрхөн охин байгаа биз? гээд, — Цуглаанаа би их муу хийсэн. Эд нар дээр очихоос ичгүүртэй байна! гэж Светлана хэлэв. 

	Эхлээд, Светлана миний л тухай ярьж байгааг би ойлгосонгүй. Харин дараа нь трамвайнаас буугаад бүр буудлаас холдсон хойно мэдэж, баярлан инээд алдахад, ээж намайг гайхан харав. Үнэхээр, Светлана миний тухай ярилаа гэж үү?

	Одоо би гар нүүр угаалгын өрөөнд толины өмнө зогсоод өөрийгөө харж байна. Хөөрхөн юм юу ч алга. Ухаалаг дүр ч алга, зүгээр л дугуй царай байна. Ухаантай хүний дүр үзүүлэх гэж өөрөө хэчнээн харсан боловч ингэснээр сайхан болчихгүй харин ч тэнэг болохоороо л тэгж байгаа юм шиг надад санагдахаар нь би болив.

	Миний царай ерөөсөө өөрт таалагддаггүй. Намайг нэгдүгээр ангид байхад над миний царай таалагддаг л байсан. Би тэр үед өөрийгөө их хөөрхөн гэж боддог байв.

	— Ээж ээ, би хөөрхөн, тийм ээ? гэж би ээжээс нэг удаа асуухад:

	— Энэ тухай бодох чинь эртдэж байна. Онцын хөөрхөн юм одоогоор алга гэж ээж хэлсэн юм.

	Дээр үед намайг цэцэрлэгт явж байхад ээж намайг «миний хөөрхөн охин» гээд л үргэлж өхөөрддөг байсан.

	Суздальд байгаа эмээ минь ч гэсэн намайг “гоё охин” л гэдэг байсан.

	Би тэр үед л өөрийгөө ингэж боддог байв.

	— Чи өөрийгөө, тийм хөөрхөн гэж бодож байна уу гэж манай хашааны Файка саяхан надад хэлж билээ.

	Тэгэхэд би санаагаар унаж, угаалгын өрөөнд ороод уйлж билээ.

	Миний царай надад таалагддаггүй болохоор би тэгж бодохгүй л дээ. Би Светлана шиг том, хөөрхөн болох сон. Тэгвэл би ингэж бодохгүй. Учир нь хүнд хамгийн гол нь ухаан, нинжин сэтгэл шүү дээ. Энэ тухай би өчигдөр радиогоор сонссон.

	 

	* * *

	 

	Би, Наташа Фоминатай хамт сургуулиасаа харьж явтал түрүүнд нь зогсож байсан тэр буландаа Федосия эмээ байхыг харлаа. Тэр, намайг харуут л дуудав.

	Би түүнийг пионерын цуглаандаа урих санаатай, яаж олдог билээ гэж хэдийн бодож байсан юм. Ингэвэл, Светлана намайг алдаагаа засжээ гэж тэр дороо л мэдэх байсан.

	— Маша, хүүхээ, чамайг хүлээж байна. Би өнөөдөр шилээ зүүчхээд, чамайг хараад л танилаа. Намайг гудамж гаргаад өгөөч, хамт талхны дэлгүүрт очъё. Эсвэл чи найзтайгаа завгүй явна уу? гэв.

	Наташа бид хоёрт ажил байсангүй.

	— За би явлаа. Баяртай гэж Наташа хэлэв.

	Тэр лав надад уурласан байлгүй, дууны нь өнгө гомдсон янзтай, эргэж харах ч үгүй яваад өглөө.

	— Би өнөөдөр тэтгэврээ авсан. Цагариг боов авна. Чи дуртай юу?

	— Дуртай гэж би хэлэв.

	— Манай энэ дэлгүүрт үргэлж л зөөлхөн цагариг боов зардаг байхад бусад өөр дэлгүүрт үгүй шүү. Гэвч холын дэлгүүрт чихэр элбэг гэнэ.

	Бид талхны дэлгүүрт очиж, эргэж гудмаа гараад эмээгийн байшинд ойртож очлоо.

	— Өнөөдөр цахилгаан шат ажиллаж байгаа болов уу? Эсвэл эвдрээ болов уу? Үгүй эвдэрмээргүй юм. Чи шатаар өгсвөл ядрах уу? гэж эмээгийн санаа зовонгуй асуухад

	— Үгүй би наймдугаар давхарт нэг ч амралгүй гүйгээд гарчхаж чадна гэж би хэлэв.

	— Би урьд мөн л гүйдэг байсан. Бүгдээс түрүүлдэг байсан. Ууланд авирахад ямар ч чийрэг эрчүүд миний өмнө гишгэдэггүй байсан юм гэлээ.

	Эмээ, мөн л түрүүчийн адил цахилгаан шатны хоёр хаалгыг болгоомжтой гэгч нь хааж шатны товчийг дарлаа. Шат өгсөв.

	— Ээ, гялай! гэж тэр баярлан хэллээ.

	— Ээж чинь, эсвэл эмээ чинь уурлахгүй биз? гэж хаалга дарангаа хэлээд, — Бид ч уул нь юу удах вэ. Юундаа удаан дайлах вэ.

	Эмээ, надад гадуур хувцас хаана өлгөвөл зохихыг зааж, би пальтогоо өлгөв. Тэр цай тавихаар явлаа.

	— Чамд ямар нэг юм үзүүлэх үү, эсвэл чи сууж байх уу? гэхэд би

	— Үзье гэлээ.

	— Одоохон үзүүлье гэж тэр, үглэсээр тавиур дээр байгаа зузаан номуудыг ухаж эхлэв.

	Удалгүй тавиураасаа альбом авчрав. Хавтас дээр нь хуучны хар бэхний толботой хуучин альбом байлаа.

	— Май үз хүүхээ! гээд эмээ түүнээ надад өглөө. Улаан армийн хуучин маягийн хувцастай морь унасан эрэгтэй хүүхдийн зураг байлаа. Хажууд нь мөн л... улаан армийн дээлтэй сахалтай хоёр хүн зогсжээ.

	— Энэ бол миний дарга Василь Захарыч гэж сахалтай хүний нэгийг, — Энэ бол тагнуулч Степан гэж нөгөөг нь заав. — Энэ хэн болохыг таньж байна уу? гэж нөгөө эрэгтэй хүүхдийн зургийг зааснаа эмээ, — Энэ бол би! гэв.

	— Григорий Иванович Котовскийн армийнх. Би гэдэг чинь жигтэй байлдагч байсан юм. Би одоо хүртэл дайтах аргыг санаж байна.

	Тэр гэнэт шүүрийн иш сугалж бариад сандал дээр гарав.

	— Байлдаанд! Сэлмээ сугалаад! гэж тэр хашхиран, модоо толгой дээгүүрээ эргүүлж, — Давшаад, давшаад! Зүүн тийшээ, Баруун тийшээ! Цавчаад! гэнэ.

	Эмээ яг л мориор аттакт орж байгаа юм шиг модоо эргүүлж байв. Арай л үсчих нь холгүй байв. Нэг удаа модоороо шкафаа дэлсэж ч үзлээ.

	— Ура гэж тэр чанга хашхирснаа дараа нь инээв. — Энд хүн байхгүй их завшаантай хэрэг, хэрэв хүн байсан сан бол Феодосия эмээ галзуурч гэнэ дээ гэлээ.

	Эмээ сандлаасаа болгоомжтой буухад, унагахгүйн тулд би сандлыг нь түшиж өгөв. Тэр, модоо байсан газарт нь тавиад над руу эргэж ирэв.

	Би зураг үзсээр байв. 

	— Наана чинь цаашилбал янз бүрийн үнэмлэхүүд бий. Цөмийг үзэх албагүй, би гал тогоо руу очоод ирье гэлээ.

	Дараа нь бид интоорын чанамалтай цай ууж, цагариг боов идэх зуур эмээ надад:

	— Намайг ийм хөгшин ядуу, өрөвдмөөр юм гэж чи бодож байна уу? Өрөвдөж болох юм. Намайг өрөвдөх хэрэггүй, би бол аз жаргалтай хүн. Хүүхдүүдийг харахад, та нар цөм л хөгжилтэй, цатгалан байцгаана. Энэ чинь би залуу үеэ талаар өнгөрөөсөнгүй гэсэн үг. Бүх айлууд зурагт радиотой, олон хүмүүст шинэ байр олгож байна. Энэ бол бас л миний залуу нас дэмий өнгөрөөгүй гэсэн үг.

	Тэр намайг аягандаа ганц халбага чанамал хийхийг харангуут надад дахин нэмж хийлээ.

	— Чанамал сайн хий. Амттай шүү. Миний энэ цүнх элж мөлийжээ. Энэ ч яах вэ. Энэ цүнхийг дайны өмнө миний Машенька надад бэлэглэсэн юм. Би энэ завсар зуун цүнх худалдаж авч чадах байсан боловч авсангүй, энэ минь зуун цүнхнээс ч үнэтэй юм шүү гэлээ.

	— Хэрэв манайханд муу юм байлаа гэж бодоход чи засна шүү дээ. Чиний найз охид, нөхөд чинь бас засна. «Би ийм эрүүл саруул, хөөрхөн байж байснаа үнэхээр энэ Феодосия эмээ шиг муухай болчих гэж үү? Тийм ээ, бас нүд харалган, чих дүлий шүү» гэж чи лав бодож айж байгаа биз. Би бас л тэгж бодож, айж байсан юм. Гагцхүү эмгэн л болохгүй юм сан гэж! Яавал бүх амьдралдаа залуугаараа явдаг бол! гэж боддог байж билээ. Энэ бол айх хэрэг огт биш, бүү ай. Би зүгээр л нэг эмгэн болчхоогүй юм шүү. Тийм шүү. Би өдий насалтлаа ихийг хийсэн. Харин юу ч хийгээгүй хүнд л аймшигтай хэрэг. Хэн хийж хөдөлмөрлөсөн бол хүндэтгэл, гавьяагаа өсөх ирээдүйгээсээ хүртдэг жамтай.

	— Танд сав суулгыг чинь угааж өгье гэж цай ууцгааж сууснаа би гэнэт хэллээ.

	— Үгүй охин минь. Чи бол зочин, би бол гэрийн эмээ. Би танайд очимз. Тэгэхэд чи цай чанаж, саваа угаагаарай.

	Би хувцсаа өмсөж эхэлтэл, эмээ өрөө рүүгээ оров.

	— Чамд юу бэлэглэе дээ! гэж өрөөнөөсөө ярих нь сонсогдоно.

	— Өө! Оллоо ашгүй гэв.

	Эмээ хуучирсан бамбарууш тоглоом авчирлаа. Тэр нь өрөөсөн нүдгүй, бас нэг хөл нь нөгөөгөөсөө урт байв.

	— Машенька, энэ тоглоом ав. Охин минь, үүнийг би бүх л дайны турш хадгалсан юм. Охин минь эргэж ирээд, ач хүүтэй болж, үүгээр тоглох юм бодсон сон. Дайны дараа ч гэсэн яаж хадгалсан гэж санана. Феодосия эмээгийнхээ дурсгал болгож ав, охин минь гэлээ.

	— Баярлалаа гэж хэлээд би баавгайгаа цүнхэндээ хийх гэсэн чинь багтсангүй.

	— Нааш нь өг. Би боогоод өгье гээд эмээ баавгайг сонинд боов.

	— За, яг л хүүхэд шиг авч яв гэж хэлээд инээв.

	Гэтэл түдэлгүй царай нь төв болж

	— Чи хаячихгүй биз? гэлээ.

	— Үгүй, хаяхгүй гэж би хэлэв. 

	Дараа нь эмээ намайг шат хүртэл гаргаж өгөв.

	— Чамайг ирэхгүй бол би түрүүнийхээ байсанд уулзалдаад гэртээ дахиад л авчирна. Ирж байгаарай хө гэлээ.

	— Баярлалаа гэж би хэлэв.

	— «Баярлалаа, баярлалаа» гэнэ шүү. Энэ чинь чамд л баярлалаа гээд эмээ хаалгаа хаав. 

	Федосия эмээг пионерын цуглаанд урьж дэлхийн I дайны тухай яриулах гэж байснаа мартаад, дөнгөж л хаалга хамхихад нь санав. Дахиад хаалга тогших нь надад эвгүй байлаа. 

	«Маргааш юм уу нөгөөдөр ирье» гэж би бодлоо.

	 

	* * *

	 

	Яагаад Наташа Фомина бид хоёр найзалж чаддаггүй юм бол оо? Би түүнтэй найзлахыг хүсдэг, тэр ч байтугай манай аав ээж ч гэсэн биднийг үерхэхийг зөвшөөрдөг хэр нь нэг л болохгүй юм.

	Өнөөдөр сургууль дээр сайн дурын уран сайхны удирдагч ирлээ. Тэр настай хүн шил зүүж, таяг тулсан байв. Охидын хэлэх нь түүнийг театрын жүжигчин гэлцэнэ. Бид түүнд бэлтгэсэн номероо үзүүлэв.

	Би найрал дуучидтай зогсдог. Манайхан «Хөгжөөнтэй пионерууд» гэдэг дуу дуулсан бөгөөд дараа нь нисэх онгоц дахь эмэгтэйн тухай миний дуртай дууг дуулав. Удирдагч, маш анхааралтай сонсоод эхний дууг дахин дуулуулав.

	Дараа нь:

	— Гоцлол бий юу? гэж асуув. 

	Бид эхлээд цөм дуугүй болцгоож, бас бие биеийгээ харцгаав. Гэтэл санаандгүй байтал Наташа

	— Би гоцолж чадна гэж хэлэв.

	— Сонсоцгооё, дуртайяа сонсоцгооё гэж удирдагч баярлан, таягаараа газар тогшив.

	Наташа дуулж эхлэв. Түүний муухай дуулсныг яана! Үүнийг цөм л мэдэцгээж байсны гадна удирдагч ч мэдэж байв. Удирдагч аль болохоор төв байхыг хичээж байгаа нь харагдаж байв. Бусад нь цөм л инээдээ барьж байх юм. Тэр, дуулахаа больж, хоолой өвдөөд байна гэж хэлбэл дээр байлаа. Гэвч Наташа үүнийг мэдэхгүй, аль болохоор дуулдаг хүний маяг үзүүлэхийг оролдож дуугаа дуустал дууллаа.

	— Энэ чинь арай л болоогүй байна. Охин минь чи сайн давтах хэрэгтэй гэж удирдагч хэлэв.

	— Тэгвэл би шүлэг уншина гэв. 

	Удирдагчийг юм хэлж амжаагүй байхад тэр хэдийн тайзны захад зогсчихсон, өндөр дуугаар шүлгээ эхлээд уншиж байв. Энэ шүлэг нь сурах бичиг дээр байдаг болохоор бид цөм мэддэг байв. Манай ангиас Авдеев, шүлэг сайн уншдаг хэр нь огт дуугарахгүй байлаа.

	Удирдагч, шүлгийн тухайд бас л болоогүй байна, сайн сургуулилах хэрэгтэй гэв.

	Үүнийг сонсоод Наташа, бүхэнд гомдож, тэр дотроо надад бүр ч илүү гомджээ.

	— Чи яагаад намайг дуулж байхад инээв? Атаархмаар байсан уу? Тийм үү? гэж тэр надад хэлэв.

	Гэвч би хэдийд, яаж инээснээ ч мэдэхгүй байв. Харин түүний төлөө санаа зовсондоо нүүр минь улайж байсан билээ. Түүнийг кино жүжигчин болно гэж манайхан цөмөөрөө мэддэггүй байлаа. Хэрэв мэддэг сэн бол түүнийг жүжиглэж байхад инээж хөхрөлдөхгүй л байсан байх.

	— Их юм болж дээ, жүжигчин гуай! Авьяасгүйгээсээ болж театраас хөөгдөөд манай сургуульд ирсэн хэрэг. Манайд саяхан нэг найруулагч ирсэн. Тэр ээжид намайг авьяастай охин гэж хэлж байхыг нь би өөрөө сонссон гэнэ.

	Үнэхээр, түүнд авьяас байна. Гэвч түүнийг нь манайхан мэдэхгүй инээлдээд байна гэж би гэнэт бодлоо.

	Дараа нь бид сургуулиас гараад явж байлаа.

	— Ядуу чавганц чамайг дахиад л хүлээж байгаа юу? гэж Наташа асуув.

	— Ямар ядуу чавганц? гэж би гайхав.

	— Яагаа вэ, чамайг өчигдөр аваад явдаг. Чамайг тэр хааш нь аваачсан бэ? гэв.

	— Тэр чинь ядуу биш. Тагнуулч байхгүй юу. Тэр эмээ Котовскийтай хамт байлдаж явсан. Чи «Котовский» гэдэг кино үз ээ биз дээ? гэж би хэлэв.

	— Котовскийтой хамт байлдсан гэхэд цүнх худалдаад авчих чадалгүй юу даа?... 

	Бид хоёр гэрээ хүртэл юу ч ярилцсангүй ус балгасан юм шиг явсаар гэр гэр лүүгээ салав.

	Бодвол би бас л түүнд ямар нэгэн муу юм хийсэн юм уу, хэлсэн бололтой.

	Би сая үүнийг бичиж суухдаа, Наташад гомдохоор муу юм юу хийлээ дээ? Огт мэдэхгүй юм гэж бодож суулаа.

	Хүн надад гомдоход би маш их зовдог билээ. Одоо ч гэсэн тийм л байна.

	 

	* * *

	 

	Наташа Фомина, Ягунов бид гурав сургуулиасаа явж байлаа. Гэтэл би гараа эсгэчхэв. Яагаад ингэснээ ч мэдсэнгүй.

	Би хамт булан хүртэл яваад, яг салдгийн даваа дээр том улаан шил засмал замын хашлаганы дэргэд хэвтэж байхыг харав. Шилний хажуу нь эмтэрч голоороо цав гарсан байв.

	Би шилийг аваад түүгээрээ байшин, тэнгэр, Наташаг Ягуновтой хамт харж эхлэв. Тэгэхэд юм их сонин болж үзэгдэнэ гээч!

	— Надад үзүүлээч гэж Наташа давтав. 

	Би, тэнгэрийг дахин нэг харчхаад өгөх гэж байсан чинь шил маань голоороо цуурч нэг хэсэг нь үсэрч миний гарыг эсгэж өвтгөв. Өөрөөр хэлбэл эхлээд л өвтгөсөн, дараа нь өвдөх нь гайгүй боллоо. Би алгаа харсан чинь эсгэсэн газраас улайж байснаа цус гоожиж эхлэв.

	Наташа цуснаас айдаг болохоороо, тэр дороо л уйлав. Би яах учраа олохгүй, гараа сунгаад, Наташаг хараад л зогсож байв. Ээж ажил дээрээ байсан бөгөөд би боолт хийж чадахгүй яагаад гэвэл бас л айж байв.

	Гэтэл Ягунов гэнэт миний цүнхийг аваад:

	— Алчуур бий юу? гэв. 

	Би яагаад өөрөө санасангүй вэ! Би өмнө талынхаа халааснаас нэг гараараа алчуураа гаргаж цус гарч байгаа газарт дарав. Миний алчуур үргэлж цэвэрхэн явдаг л даа.

	— Миний ээж гэртээ байхгүй яана гэж би Наташад хэлэв.

	Ягунов дуугүй явж байснаа:

	— Манайд очъё гэлээ.

	— Би гэртээ харилаа гэж Наташа хэлээд, — Манай гэрт хэн нэг хүн байсан сан бол чамайг би гэртээ аваачих л байсан гэж нэмэв.

	Ягунов бид түүний гэр өөд явлаа.

	— Чи гараа өөд нь өргө, цус бага гарна гэв.

	Би гараа өргөв.

	Бидэнтэй тааралдсан хүмүүс биднийг гайхан харж байв. Ягунов хоёр цүнх барьж би хажууд нь алчуур барьж гараа өргөж явлаа.

	— Цүнхийг минь өг гэж би хэлэв.

	— Хэрэггүй би аваад явъя гэв.

	Бид тэдний байшинд хүрч очлоо.

	Тэр, нэгдүгээр давхарт нийтийн байранд суудаг ажээ. Ягунов түрүүлж ороод гэрлээ асаав. Хонгилд шарсан төмсний үнэр ханхалж байв. Би хуучин шүүгээ, элдэв юмсын дэргэдүүр өнгөрч, түүний өрөөнд оров.

	Би тэднийд хэн нэг хүн бий болов уу гэж бодсон чинь хэн ч байсангүй.

	Гэвч тэр ямар нэг шилтэй юм, зөөлөн сиймхий даавуу шүүгээнээс өөрөө авч:

	— Гараа нааш нь өг, миний ээж эмнэлэгт сувилагчаар ажилладаг болохоор би цөмийг хийж чадна гэв.

	Би хуруугаа бэхэдчихээд угаагаагүй байсан тул надад ичгүүртэй байв. Гэвч би гараа боолгохоор сунгаж орхив. Тэр, шарханд минь эм түрхэхэд хэдийгээр их өвдсөн боловч би тэсвэрлэсээр байлаа. Дараа нь тэр, миний ээж ч тэгж боохооргүй нямбай боолт хийв.

	— Чангалаагүй биз гэж тэр сүүлд нь асуув.

	Би чангалаагүй гэснээ илтгэж толгой сэгсрэв.

	— За одоо хооллоцгооё гээд тэр гал тогооны өрөө рүүгээ оров. Би үлдэж, хананд өлгөөтэй байгаа янз бүрийн зурмал ба фото зургийг сонирхов. Нэг зураг дээр би түүнийг танилаа. Тэр, лав саявтархан зургаа авхуулсан бололтой. Ягунов, нэг жижиг эрэгтэй хүүхдийн гараас барьж зогссон бөгөөд тэр хүүхэд яг л Ягуновын нэг хувь шиг адил байв.

	Урт гонзгой нүүртэй, бас шил зүүчихсэн гээч.

	— Би Гришкатай хамт зургаа авхуулсан юм гэж Ягунов өрөөнд орж ирэнгээ хэлэв.

	Өөр нэг зураг дээр тэд ээжтэйгээ хамт гурвуул байв. Мөн ээж нь бас л Ягунов шиг шил зүүсэн байв.

	— Бидэнд аавын зураг байхгүй. Би түүнд хайргүй гэж гэнэт тэр хэлэв. — Ээж түүнийг аль хэдийн хөөчихсөн. Бид түүнээс мөнгө ч авдаггүй шүү гэв.

	— Яагаад? гэж би асуув.

	Тэгэхдээ би Ягуновыг түрүүнийхтэй адил юу ч хариулалгүй намайг ширтчих вий гэж тэр дороо айв.

	Гэтэл Ягунов:

	— Яагаад гэвэл тэр, үнэнч биш хүн гэж хариулав.

	Ягунов хоёр таваг, бас халбаганууд авчирлаа.

	— Энэ өрөөнд хооллоё. Би ганцаараа байхдаа гал тогооныхоо өрөөнд иддэг юм. Одоо тэнд хоол бэлтгээд эргэх ч зайгүй байна.

	— Эсвэл би явах уу? гэж би асуув.

	— Үгүй, үгүй, үлд. Шатар тоглоё гэв.

	Тэр цагаан савтай юм авчирч улаан туйпуу дээр тавиад халбагаар шөлөө таваглаж эхлэв.

	— Надад бага хийгээрэй. Би жаахан иддэг гэж би хэлэв. Дараа нь бид агшаасан шар будаа идэв.

	Манай ээж агшаасан будааг үргэлж л котлет юм уу, нарийн хиамтай өгдөг атал, Ягунов дангаар нь таваглав.

	— Хиймэл шар тос авчрахаа мартчихжээ гээд гэнэт өрөөнөөс үсрэн гарав. Би түүнээс котлет асуугаагүй минь аз болов.

	Маргарин— Хиймэл шар тос шүү дээ.

	Тэр алтан цаасаар ороосон нэг боодол тийм тос авчраад:

	— «Талхны» гэж байгаа биз. Би үүнд их дуртай. Чи дуртай юу? гэв. Би хиймэл шар тостой юм ер идэж үзээгүй. Харин нэг удаа дэлгүүрийн худалдагч, аавд, маслоны оронд санаандгүй өгснийг, би идмээр санагдаж талх дээр түрхэж үзээд ямар хачин амттай юм бэ гэж гайхаж билээ.

	Тэгэхэд л лав надад таалагдаагүй дэг.

	Дараа нь Витя ширээ дээрхээ хурааж эхлэхэд би түүнд туслахаар шийдэв. Гэтэл тэр:

	— Чиний бие чинь муу шүү дээ, сууж бай, эсвэл чи шатар өрж байх уу? гэв.

	Би цонхны тавцан дээр дотроо шатартай хайрцаг байхыг харлаа. Шатраа асгаж, хөлгөө тэнийлгээд өрж эхэллээ. Цагаан талд нэг морь дутав. Би газар унагасан байж ч магадгүй юм. Би бөхийж ширээний доогуур хайлаа.

	— Гришка тоглоомыг минь дахиад л нууж орхиж... Үргэлж л алга хийчихнэ шүү, гээд Ягунов орны доогуур мөлхөж оров. Тэр, дороо хэсэг ухсанаа морио барьсаар гарч ирлээ.

	Наташагийн төрсөн өдрөөр Ягунов аавтай нь хоёр дахин тоглохыг би маш анхааралтай харсан болохоор ямар бод яаж нүүдгийг нь хүртэл мэдэж байв.

	— Би юуг яаж нүүдгийг хэдийнээс мэднэ гэж би хэлэв.

	— Тэгвэл чи эхэлж нүү гэж Ягунов хэлэв. Би санаа зовж, юу нүүхээ ч мэдэхээ байв. Дараа нь нэг хүү түлхэв.

	— Энэ чинь биш. Ингэвэл ноён чинь онгойно гэв. 

	Ингээд, тэр надад яавал ашигтай эхэлж болох, олон янзаар хамгаалахыг зааж өгөв.

	Эхлээд би будилж, дараа нь дахин үзэж, эцэст нь тогтоож авлаа. Ингээд эцсийн эцэст бид хоёр тоглож эхлэв.

	Тэр лав бүх чадлаараа надтай тоглоогүй байх. Би бод юмаа санаандгүй сул тавиад өгчихөд, хэд хэдэн удаа намайг буцааж өөр нүүдэл хийхийг шаардаж байлаа.

	— Чи их сайн байна. Хурдан ухаарч байна шүү гэж тэр хэлснээ: — Мад! гэж огт санамсаргүй байтал нэмж хэлэв. Би өргөө хартал үнэхээр миний ноён орох газаргүй болжээ.

	Ягунов шатраа хурааж эхлэв. Би түүнд өрөөсөн гараараа туслав. Миний нөгөө гар санахаар өвдөөд л, мартчихаар өвдөхөө байчхаад байв.

	— Би одоо Гришаг цэцэрлэгээс авахаар явлаа гэж Ягунов хэллээ. Хүүхдийн цэцэрлэг манай гэр хүрэх замд байлаа.

	— Чамайг хүсвэл хоёул цэцэрлэгт очъё. Миний дүүг харахгүй юу гэв.

	Би түүнтэй тэнд очиход эвгүй байна. Учир нь тэнд таних танихгүй олон эцэг эхчүүд очдог болохоор намайг тэд гайхан харах байх. Гэсэн ч хамт очлоо. Хувцас өлгүүрийн газарт Ягуновтой жигтэй адилхан түүний дүү нь гүйж явахыг би хараад л танив. Дүү нь намайг хараад:

	— Нинка Спажинкаг өнөөдөр буланд зогсоосон. Тэр хоолны үеэр дөрвөн хөллөж явсан гэв.

	— Надад бас дүү бий. Одоо Суздальд байгаа гэж би хэлэв.

	Дүү нь хувцсаа өмсөж, Витя түүний дээд талын товчийг товчлов.

	Цэцэрлэгээс тэр хоёр гэр лүүгээ, би бас гэр лүүгээ явцгаалаа.

	 

	* * *

	 

	Суздальд эмээгийн тэнд ойд самар ургадаг юм. Тэр самрыг фундук2 гэж нэрлэдэг юм билээ. Эмээ бидэнд бүтэн хайрцаг самар шуудангаар явуулжээ.

	— Чи яагаад самар цөмдөггүй юм бэ? гэж ээж надад үргэлж хэлдэг.

	Би хэдийгээр самарт дуртай боловч цөмөхөө үргэлж мартчихдаг билээ. Гэвч би өнөөдөр саналаа.

	— Ээж ээ, би өнөөдөр сургууль руугаа ганц атга самар аваад явах уу? гэж би гуйлаа.

	— Ав, ав. Харин тэнд хог тариузай гэв.

	— Хоёр атгыг болох уу?

	— Бололгүй яах вэ, гурвыг ч гэсэн ав.

	Би нэг уут самар авч цүнхэндээ хийж ангидаа авчрав.

	— Витя, чи самар цөмөх үү? гэж би, Ягуновтой зөрөнгөө хэлэв.

	— Хэрэв чамд илүүчлэхээр байвал цөмье гэв.

	Би түүнд самар өглөө.

	— Хүүе чи самар хаанаас ол оо вэ? гэж Наташа дуу алдав.

	— Суздалиас эмээ маань явуулсан юм. Энэ бол ойд ургадгийг мэдэх үү? гээд би түүнд бас самар өглөө.

	— Манай ээж аав, шинэ томилолтоор явахдаа наргил модны самар авчирна гэж Наташа дараа нь хэлэв.

	Федоренко ирлээ.

	— Самраасаа өгөөч гэв.

	Би мөн л түүнд өгөхөөр уутаа үзтэл тэнд самар бараг алга байв. Гэвч би цаанаа их самартай юм шиг л түүнд атгаад өгөв. Надад ердөө л хоёр самар үлджээ. Нэгийг нь хазтал хоосон байв. Харин нөгөө нь сайнаараа байлаа.

	Миний эргэн тойронд цөм л самар тас нясхийлгэн цөмж байхад над алга байв. Би тэднээс зайллаа. 

	Гэвч би өнөөдөр өөрийнхөө харамч сэтгэлийг тэвчиж өглөгч болсондоо баяртай байв.

	 

	* * *

	 

	Наташа бид хоёр сургуулиасаа буцаж явлаа.

	— Зогс, гудамжны нөгөө тал руу гүйцгээе! гэж тэр гэнэт хэлэв. Бид гарцаар ч явалгүй шууд л гүйгээд гарчхав. Гэтэл Наташа баганын цаана нуугдаж орхив.

	— Тэр харж байна уу, Ольшанский ирж явна.

	Гудамжны нөгөө талаар манай сургуулийн 5 дугаар ангийн сурагч явж байв. Би түүнийг урьд нь бишгүй л харсан билээ.

	— Тэр надад их таалагддаг хэр нь би бүр хажуугаар нь ч гарч чадахгүй юм. Намайг ядаж хардаг ч болоосой гэж хэлэх боловч өөрөө баганын цаана нуугдсаар байв.

	Гэвч 5 дугаар ангийн нөгөө сурагч харах ч үгүй өнгөрөв. Тэр нэг удаа зогсосхийснээ халаасаа ухаж үзсэнээ цаашаа явчхав.

	— Явчихлаа гэж Наташа хэлснээ, — Ай би хэчнээн их санаа зовно вэ! гэснээ над руу гэнэт эргэн — Би, чамд хэн таалагддагийг мэднэ гэж хэлэв.

	— Худлаа! гэж би хариулав.

	— Үгүй, худал биш! Таалагддаг, тэгвэл би хэлэх үү? гэв.

	— Хэлж л байхгүй юу гээд би буруу харав.

	— Чамд Ягунов таалагддаг. Мэдэв үү.

	— Худлаа! гэж дахин хэлэв.

	— Таалагддаг. Таалагддаг. Би нүдийг чинь хараад л мэдэж байна. Хэрэв чи таалагддагийгаа үнэнчээр хүлээвэл би хэнд ч хэлэхгүй. Тэгэхгүй бол би маргааш бүхэнд зарлана. Танай аав ээжид чинь ч бас хэлнэ гэв.

	— За яах вэ. Чи хэлж л байхгүй юу. Чи юу ч хэлж чадахгүй гэж би хэлэв. 

	Би, гудамжаар Наташагаас тусдаа явлаа. Гэтэл, тэр намайг гүйцэж ирэв.

	— Би тоглосон юм. Маша, би тоглосон юм гэж миний хажууд явангаа үглэнэ. 

	Би түүнтэй ярихыг хүссэнгүй. Гэнэт надад их уйтгартай санагдав. Наташа миний дэргэд ямар нэг юм яриад л, намайг ятгаад л явахад, би огт тоолгүй юу ч бодолгүй яваад байв. 

	Гэтэл одоо айж эхлэв. Учир нь тэр гэнэт үнэхээр бүх явдлыг чалчиж орхивол яана. 

	Тэгвэл юу болно?

	 

	* * *

	 

	Би өчигдөр уйлсан болохоор тэмдэглэлээ хөтлөөгүй юм. Би яг л бичих гэж байтал юу болсон юм бэ уйлж орхисон.

	Ээж аав маань надаас яагаа вэ? гэж асуусан боловч би үнэнээ хэлэлгүй, толгой өвдөөд гэж хэлэв. Аав инээж, надаар тохуу хийхэд ээж ч тэсэн инээд алдав. Би тэдэнд мэдэгдэхгүйн тулд угаалгын өрөөнд орж уйлав.

	Өчигдөр би хичээлийн дараа ханын сонин гаргахаар Ягуновтой хамт үлдэв. Хүүхдүүдийн хэлдгээр намайг гоё бичдэг гэцгээдэг, харин минийхээр бол Бондарева надаас илүү гоё бичдэг юм. Бондарева бид хоёр тэмдэглэл, өгүүлэл хуулан бичиж, харин пионерын удирдагч Светлана, Ягунов, Шкляринский нар зураг зурж, сонины толгой гаргаж байв.

	Бид их л удаан хийцгээж, бүр харуй бүрий болгов. Гадаа цас орж байлаа. Өглөөгүүр ч гэсэн бүр шавхай хөлдчихсөн хүйтэн байсан бөгөөд би сургууль орох замдаа мөс чулуудаж хагалан явсан билээ.

	Ягунов бид хоёрыг сургуулиас гадагш гарах үед бүр ч хүйтэн байлаа.

	— Би яарч байна гэж Ягунов хэлээд, — Өнөөдөр цэцэрлэг дээр эцэг эхийн хуралтай, би ээжийнхээ оронд очно гэж нэмлээ.

	Өөрөө сурагч байж, эцэг эхийн хуралд очихдоо яах вэ дээ гэж бодохоос золтой л инээд алдчихсангүй.

	Бид хоёр гудамжаар төдий л хол яваагүй байтал гурван эрэгтэй хүүхэд харав. Тэд нар бидний өмнөөс лааз өшиглөн гүйж, ямар нэгэн юм хашхирч байв.

	Тэд гэнэт бид хоёр луу эргэв. Эхлээд нэг нь лааз өшиглөчихсөн чинь яг Ягуновын хөл дор ойчлоо.

	— Хөөе чи, шилэн нүдэт минь, дамжуулаач, гэж нөгөө лааз өшиглөсөн хүүхэд хэлэв.

	Ягунов нүдэн балай чихэн дүлий юм шиг нөгөө лаазны дээгүүр алхаад гарчхав.

	Тэгтэл тэд нар бид хоёр луу үсрээд ирэв.

	— Эмэгтэй хүүхэдтэй хамт явж байна гээч гэж нэг нь хэлэв.

	Бид байшингийн ханын дэргэд зогсож, Ягунов, дуугүй л байв. Тэд биднийг ажиглацгааж, бидэнд зам тавьж өгөхгүй урдуур хэрээд байлаа.

	— Шил сав минь, нэр хэн гэдэг бил ээ, хө? гэж нэг нь надаас асуув.

	Би юу ч хариулсангүй. Харин Ягуновын дэргэд намайг тэгж нэрлэсэн нь ичгүүртэй байсан бөгөөд ядахдаа, намайг ямар учраас тэгж нэрлэснийг ч би ойлгосонгүй. Ягунов дуугүй хэвээр тэднийг харсаар байв.

	— Үүний чихийг дөжиртөл хулхинд нь тавивал таарна гэж нэг нь шууд хэлэв.

	— Өнөөдөр зодолдож чадахгүй. Би дүүгийнхээ цэцэрлэгт очиж эцэг эхийн хуралд суухаар явж байна гэж Ягунов гэнэт хэлэв.

	— Хаашаа гэнэ ээ? гэж намайг хочилдог жаал гайхан асуув.

	Ягунов дуугарсангүй.

	— Дүү дээрээ очно гэж чи дуулсангүй юу гэж хоёр дахь нь хэлээд, — Эцэг эхийн хуралд шүү гэж нэмэв.

	— Зүгээр, өнөөдөр эс болбол маргааш уулзалдана гайгүй.

	— Маргааш бол би болно гэж Ягунов хэлэв.

	— Маргааш гэнэ ээ? гэж гурав дахь нь инээв. — Маргааш бол энэ нөхөр айн зугтаахдаа гутлаа ч гээж магадгүй. Аягүй бол өөрийнхөө хашааны ойролцоо аваачиж ч мэднэ гэв.

	— За яах вэ маргааш уулзалдъя гэж хоёр дахь нь хэлэв.

	Гэтэл анхных нь гэнэт миний хамрын өмнө хуруугаа инчдэв.

	— Тэнэг! гэж би түүнд хэлэв.

	— Хараана гэнэ ээ бас! гээд тэр эгдүүцэн миний мөр лүү түлхэв.

	Би хэзээ ч тэгж уурлаагүйгээ уурлаж, бүх нүүр, гар салгалж орхив. Би, түүнийг цүнхээрээ толгой дундуур нь буулгаад автал, тэр эгээтэй л ойчсонгүй. Би дахин дахин цохимоор байлаа. Ягунов ч гэсэн боксчны зогсолтоор зогсов. Хэн нэг хүн миний араас гараас минь бариад авахаар нь би түүнийг цохихоор эргээд харсан чинь том хүн байлаа. Тэр жаалууд гүйгээд алга болцгоов. Ганцхан Ягунов л миний хажууд толгойгоо унжуулаад зогсож байв.

	— Чи чинь сүрхий зодолдож байх чинь вэ гээд инээж, — Найз чинь чамд тусалсангүй юу? гэв. 

	Эрэгтэй хүүхдүүд гүйгээд явчихсан байхад би гараасаа бариулчхаад тэр хүнийг инээлгэж байгаадаа их гомдолтой байв. Би яаснаа ч мэдсэнгүй уйлж орхив. Тэр хүн миний гарыг тэр дор нь тавьж, инээхээ болиод:

	— Чи битгий уйл. Би чамд өвдөхөөр зүйл хийгээгүй шүү дээ гэж нам дуугаар хэлэв. Гэвч би буруу харчхаад уйлсаар л байв.

	Тэр хүн бидэнтэй хэсэг зогссоноо, дохичхоод яваад өгөв.

	Би ч гэсэн гэрийн зүг эргэв. Би бүр тайвширлаа. Ягунов миний хажууд чимээгүй л явж байв.

	— Чи тэдэнтэй дэмий зодолдох юм гэж тэр сүүлд нь хэлэв.

	Би бүр уйлахаа байчихсан байсан боловч нэг л эвгүй байв. Би Ягунов руу эргэж:

	— Больж үзээч! гэж шуудхан хэлэв.

	Тэр дахиад л ямар нэг юм хэлэх гэсэн бололтой, гэвч би дундуур нь таслан:

	— Больж үзээч! гэж дахин хэлэв. Ингээд би гэр лүүгээ хурдан явлаа. Би нэг ч удаа түүнийг харсангүй, тэр хаа явсныг бүү мэд, магадгүй миний хойноос явж байснаа хоцорч дүүгийнхээ цэцэрлэг рүү явсан ч байж болох юм.

	Гэртээ, би энэ бүхнийг бодож санахыг ч хүссэнгүй, харин өдрийн тэмдэглэлээ бичиж эхлэх гэтэл уйлчхав. Би тэмдэглэлээ өөрөөсөө нууж цүнхэндээ хийж амжсан минь аз болов.

	Өнөөдөр, Ягунов бид хоёр дуугарсангүй. Намайг ангидаа ирчихсэн байхад тэр ирсэн бөгөөд үг дуугарсангүй ширээндээ суув. Би ч гэсэн түүнд юу ч хэлсэнгүй.

	Ингээд бид өдрийн турш дуугаралцсангүй.

	 

	* * *

	 

	Өнөөдөр бид ангидаа субботник хийв. Бид хичээлийн дараа гэртээ харьж хооллоод, шал угаахаар эргэж сургуульдаа ирцгээв.

	Өнгөрсөн жил бидний өмнөөс ээж аав маань шал угаадаг байсан. Энэ жил биднийг том болцгоож биеийн хөдөлмөр хийхтэй болсон гэж Наталья Сергеевна бидэнд хэлсэн.

	Би өнгөрсөн жил баярын өмнө ээжтэйгээ хамт шал угаасан, тэр ч байтугай бүр цэцэрлэгт байхдаа түүнд тусалдаг байсан л даа.

	Женя Филипова, Таня Осташкевич хоёр сургуульд ойрхон гэртэй учир гэрээсээ хувин авчрав. Бид алчуур авчирцгаав. Бид эрэгтэй хүүхдүүдтэй хамт угаах юм бодсон чинь тэднийг пионерын ахлах удирдагч хүүхдийн буланд ямар нэг юм хийлгэхээр аваад явчхав. Наталья Сергеевна хувин авч яваад ус авчрав.

	Хичээл ангийн эрхлэгч ирж, Наталья Сергеевнаг утсаар дуудаж байна гэлээ. Хувинтай ус ангийн голд тавиатай хэвээр л байв. Шал угаах ажлыг хэн ч хийсэнгүй. 

	— Танай хувин учраас та нар л угаах ёстой гэж Женя Филиппова, Таня Осташкевич хоёр луу бүгд давшлав.

	Тэр хоёр дороо уйлж, ангиас гүйгээд гарчихлаа.

	Хийх ажил байсаар атал, хэн ч хийхийг хүсэхгүй байхад нь миний дургүй хүрэв. Хэзээд л энэ ажлыг бид хийхээс хойш цаг гарздах хэрэггүй.

	Би ингээд, өөрийн нэг, бас хэний ч юм хоёр алчуур авч норгоод холын буланд очиж угааж эхлэв.

	Манайхан бүгд л цонхны дэргэд зогсоцгоон, янз бүрийн юм ярилцан инээлдэж байлаа. Надад гомдолтой байсан бөгөөд би арай л уйлсангүй, гэвч шалаа угаасаар л байв. Хувин руугаа очиж алчуураа базаад шалаа дахин угааж эхлэв.

	— Чи юу гэж хэнхэглээд байгаа юм бэ? Тэртээ тэргүй Наталья Сергеевна ямар үзэх юм биш гэж охид хэлнэ.

	Би дуугүй л байв. Ядахад нуруу өвдөөд, бас бүх оймсоо норгож орхив.

	Гэтэл Наташа гэнэт мөн алчуур авч хувин руу очив. Бид хамтран угааж эхлэв. Хоёулаа болохоор хурдан, сайн болж байв. Бусад охид цонхноос зайлж, хувингийн дэргэд хэсэг зогссоноо нөгөө булангаас угааж эхлэв.

	Наталья Сергеевна эргэж ирээд биднийг эвтэй сайн ажиллаж байна гэж магтав.

	— Миний охид маш сайн байна гэж тэр хэд дахин давтаад, дараа нь хувингаа авч яваад ус сольж ирэв. Энэ бүхнийг намайг эхэлж зохион байгуулсан гэж хэн нэгийг нь хэлээсэй гэж бодсон боловч хэн ч хэлсэнгүй. Би ч гэсэн юм хэлсэнгүй. 

	Би, Наташаг надад тусалдаг хэчнээн сайн охин бэ гэж бодлоо. 

	 

	* * *

	 

	Өнөөдөр манай ангид пионерын сонгуулийн хурал боллоо. Арын сандалд Светлана, Наталья Сергеевна хоёр сууж, Авдеев илтгэлээ тавьж байв. Дараа нь сонгууль эхэллээ. Манай салаа, салааны даргаа сонгож байхад, хэн нэг нь миний нэрийг дэвшүүлэх болов уу гэж би хүлээсэн боловч хэн ч намайг сонгосонгүй. Харин Наташаг нэр дэвшүүлж, түүнийг сонгов. Намайг бодвол үнэндээ Наташа илүү тохирно. Түүнийг салааны дарга болгох хэрэгтэй, тэр бол онд сурлагатан гэж би бодов.

	Сонины коллегийг сонгож эхлэв. «За одоо л яг намайг сонгоно» гэж бодов. Энэ сард би үнэнч байх гэж бүх хүчээ дайчилсан билээ. Бараг бүх хичээлдээ онц дүн авсан, яагаад гэвэл би гэртээ хэд дахин давтдаг. Саяхан цээж бичгээ хүртэл онц бичсэн.

	Гэвч миний нэрийг хэн ч дэвшүүлсэнгүй. Марина Бондареваг сонгов. Арга ч үгүй юм. Түүний бичгийн хэв нь минийхээс гоё юм чинь. Ягуновыг сайхан зурдаг болохоор нь бас сонгов. Намайг л үгүй шүү. Тэднийг сонгосон нь зөв л дөө. Гэсэн ч надад гомдолтой л байв. Намайг сонгохгүй байгааг бодоход манайхан түрүүчийн адил надад дургүй хэвээрээ л байгаа юм байж. Би өөрөө л буруутай. Наташатай муудалцсан. Бас Ягуновтой муудалцсан. Би гар өргөхөд нь өргөчхөөд л хэнийг ч харахгүй, дуугүй сууж байлаа.

	Бүлгийн зөвлөлийн сонгууль эхэллээ. Тэгтэл Ягунов гэнэт босоод, санаандгүй намайг харав. Тэр, юу ч хэлсэнгүй. Зөвхөн намайг хараад байхаар нь, за одоо л надад нэг юм болох нь дээ гэж би тэр дороо ухаарав.

	— Витя, чамд ямар нэг санал байна уу? гэж Наталья Сергеевна асуув.

	— Тийм ээ. Би бүлгийн зөвлөлд Маша Никифороваг оруулах саналтай байна гэлээ.

	— Сайн байна Витя! Маш зөв нэр дэвшүүллээ гэж Светлана арын партнаас дуу алдав.

	Ягунов суугаад, дахиад л буруу харав.

	— Би мөн Машаг сонгох саналтай байна гэж Наташа Фомина хэлэв.

	— Би ч гэсэн мөн Никифороваг гэж Звягин хэлэв. Би түүнийг зөвлөлийн даргаар нь тавих саналтай байна. Маша бол үнэнч шударга гэлээ.

	— Энэ асуудлыг шинэ зөвлөл шийднэ гэж Светлана хэлэв.

	Би хуруугаараа гараа оролдоод л дуугүй сууж байв. Намайг цөм санал нэгтэй сонгов. Зөвхөн би өөрийнхөө өмнөөс саналаа өгсөнгүй. Саналаа өгч болдог ч байсан би саналаа өгөхгүй л байсан. Учир нь би ариун цэврийн комисс юм уу, эсвэл салааны дарга болохыг хүссэн юм. Бүлгийн дарга болно гэхээс айж байна. Энэ ажлыг лав хийж чадахгүй байх, яагаад гэвэл их хэцүү.

	Мөн бүлгийн зөвлөлд Авдеев, Звягин нарыг сонгов.

	Дараа нь цөм гэртээ тарцгаасан бөгөөд харин бид, бүлгийн зөвлөл, салаан дарга нар үлдэв. Би анхныхаа ажлыг хийж чадсангүй.

	— Бүлгийн зөвлөлийн ажил яавал сонирхолтой сайхан болно гэж бодож байна. Хэнд ямар санал байна? гэж Светлана хэлэв.

	Бүгд л санасан бодсоноо тоочив. Гэтэл би юу ч хэлж чадсангүй, дуугүй суугаад л байв.

	— Бид хүүхэлдэйн театрт аль хэдийнээс хойш очоогүй гэж Наташа хэлэв. 

	«Зөв, Театрт очих хэрэгтэй» гэж би бодов.

	— «Хэн хэнээ инээлгэх вэ?» гэдэг цуглаан хийж болно. Хариуцагчаар нь Федоренког тавих хэрэгтэй гэж Звягин санал гаргав. 

	Би мөн л зүйтэй гэж бодов. 

	Би бүр дараа нь, гэртээ ойртож явах үед надад янз бүрийн сонин зүйл санаанд оров. 

	Гол нь Федосия эмээгийн тухай хэлэхээ мартчихжээ.

	 

	* * *

	 

	Намайг гэртээ орж ирэхэд ээж гал тогооныхоо өрөөнд байж байв. Ээж, тэнд сонгино хуурч, гоймон чанаж байлаа.

	— Чи юундаа инээгээ вэ? гэж ээж асуулаа.

	Би инээсээр л байв. Ээж бас инээн:

	— Чи онц аваа юу? гэж асуув.

	Би пальтогоо тайлах завсар инээсээр л байлаа.

	— Юу бол оо вэ?

	— Намайг даргаар сонгосон! гээд л би бас л инээв.

	— Хээ! гэж ээж дуу алдав.

	Гэвч хуурсан сонгино нь шатаж эхэлсэн тул ээж цахилгаан пийшин рүүгээ даруй эргэв.

	Би өрөөндөө суучхаад намайг хэрхэн сонгосон тухайгаа бодож сэтгэл хөдлөн байлаа. 

	— Чи үнэн хэлсэн үү? гэж ээж асуугаад, — Эсвэл чи тоглосон юм уу? гэв.

	Дараа нь би хичээлээ хийж эхэлсэн боловч бас л сонгууль санаанд ороод байв. Мөн Ягунов намайг хэрхэн сонгосон тухай бодов.

	Үдэш нь аав оройн дээд сургуулиасаа ирэв.

	— Энд дарга хаа байна? гэж аав хаалгаар орж ирэнгүүтээ л хэлэв.

	Тэр цөмийг мэдчихжээ. Түүнд Наташагийн аав хэлж орхисон байхгүй юу.

	Аав цаасан хайрцагтай амттай бялуу ширээ дээр тавив. Тэнд ээж бид хоёрын дуртай бялуу байлаа. Аав бол өөртөө дайралдсан л бялуугаа иддэг.

	— Эмээд нь бичих хэрэгтэй. Баярлаг гэж ээж хэлэв.

	— Энэ чинь сайн хэрэг, гагцхүү ажиллах л хэрэгтэй. Би дарга байхдаа сургуулиас золтой хөөгдчихөөгүй юм сан. Яагаад гэвэл би зоригтой болохоор шийдэж, өөрийн бүлгийг байшингийн дээвэрт гаргасан юм. Бид бүх байшинг дээврээр нь дамжихаар шийдэж билээ гэв.

	Бид цай ууцгааж, аав элдэв сонин зүйлийн юм ярьж удаан сууцгаав.

	 

	* * *

	 

	Энэ өдрүүдэд олон сонин юм тохиолдов. Би өвчтэй хэвтэж байна. Гэвч өнөөдөр миний толгой өвдөх нь гайгүй болж, халуун зөвхөн 38° хүрч байна.

	Ээж нөгөө өрөөнд байгаа. Би ээжид мэдэгдэхгүйн тулд сэмээрхэн босож, цүнхнээсээ дэвтрээ авч хэвтээд бичиж байна.

	Бүтэн сайнд аав бид хоёр цанаар явлаа. Хэчнээн бэлтгэсэн гээч. Хэдэн өдөр цас ороход, «Одоо дулаарна» гэж ээж хэлэв. Гэвч дулаарсангүй харин хүйтрэв. Цас орохоо зогссон боловч дулаарсангүй. Аав бид хоёр трамвайгаар явав. Цанаа бид тавцан дээр тавьчхаад өөрсдөө авч явав. Энэ трамвай хотын зах руу гардаг юм. Тэр лүү цахилгаан галт тэрэг явдаг боловч энэ мөн л ялгаагүй хажуугаар нь явна.

	Бид дараа нь бууцгааж, хөлдөө цанаа зүүгээд ойн зүг хөдлөв. Аав том гэгчийн үүргэвч үүрсэн байлаа. Үүргэвч дотор ээжийн бэлдэж өгсөн халуун савтай цай, янз бүрийн хачиртай талх, нимгэн бүтээлэг байлаа. Эхлээд ой биш энгийн цэцэрлэг байснаа санаандгүй жинхэнэ ой болж хувирав. Бид ойн цавчсан халзан чөлөөгөөр явж, жижиг толгодоос гулгав. Аав, харайлттай өндрөөс дөрөв дахин буулаа. Эргэн тойрон хүмүүс цөөн байв. Энэ бол цас орсны анхны бүтэн сайн болохоор бүх хүмүүс цанаа бэлтгэж чадаагүй биз ээ.

	Дараа нь аав хунгарын нөмөрт цас гишгэлэн давтаад бүтээлгээ дэвсээд бид хооллож эхлэв. Хачиртай талх хүйтэн, цай халуун байсан тул шүд нэг хөрж, нэг халж байв. 

	Бид дараа нь ойн халзан зурвасаар цааш явлаа. Хажууд бүдүүн нарс мөчир дээрх цасаа дааж ядан зогсоно. Заримдаа мөчрийн цас газар унаж хэдэн хормын зуур цас манаргана.

	Дараа нь удалгүй тэнгэр харанхуйлж, нарснаас биш тэнгэрээс жинхэнэ цас орж эхлэв. Хүчтэй салхи бослоо.

	— Аль вэ, буцацгаая гэж аав хэлэв. 

	Бид ойн халзан зурвасаар шигүү ургасан намхан бутны заагаар буцлаа.

	— Үүгээр яваад хурдхан шиг харья гэлээ. Салхи яг өөдөөс үлээж амьсгалахад бэрхтэй байв. Аав надаар чиргүүл хийв. Миний хоёр таягийг нэгийг нь нөгөөтэй нь холбож нэг үзүүрээс нь би, нөгөөгөөс нь аав барьж намайг чирч явсан юм л даа. Надад ялгаагүй хүйтэн хэвээрээ байв. Би бас хоёр дахин ойчиж, цасаа гүвүүлэв. Салхи салхилсаар л байв. Үүнээс болж дух, хацар хөлдөх шахаж явлаа.

	Бид ойн халзнаар удаан явж бас нэгд шилжин явсаар л байв. Эргэн тойронд цанын мөр үгүй болж зөвхөн л бут, цас хоёр болчихсон тул хаа яваагаа мэдэхээ байлаа.

	Миний даарсныг яана аа. Эрүү өөрөө л тачигнаад байв. Би бүр явж ч чадахаа болив. Эмэгтэй хүүхэд хэрэггүй авч гарлаа гэж аавд бодуулахгүйн тулд би бүх чадлаараа тэсвэрлэж явав. Дараа нь би бас дахиад л ойчив. Би ёстой босмооргүй л байлаа.

	Гэвч аав надыг босгож, цасыг минь гүвлээ. Энэ завсар миний эрүү дагжиж байхыг сонсчихжээ.

	— Аль вэ, дороо үсэр! Үсрээрэй, үсрээрэй! гэж надад хэлэв. Миний суганаас барьж үсрэхэд тусалсан боловч ядахад миний хөл нугарахгүй байлаа. Би туйлгүй ядарч даарчээ.

	— Бид хоёр ч лойх нь шив дээ гээд аав үүргэвчээ авч дотроос нь бүтээлгээ гаргаад: — Цанаа тайл гэлээ. 

	Эргэн тойрон цас болчхоод зам ч үгүй байхад аав яах гэж ингэж хэлснийг ч ойлгосонгүй дэмий л бөхийлөө. Нүднээс нулимс урсаад болохгүй байв. Би уйлъя гэж бодсон ч юм биш. Нулимс өөрөө л гараад байх юм. Хуруу бээрчхээд нугарахгүй байсан тул аав цаныг минь өөрөө салгав. Аав миний цаныг таягтай нь хамт баглаж, дараа нь намайг бүтээлгээр ороогоод тэврээд явлаа.

	— Сайн наалд, сайн наалдаж яв гэж тэр хэд хэд дахин хэлэв. 

	Би өөрөө явъя, яагаад гэвэл аавд минь их хүнд байгаа гэж бодсон боловч эрүү дагжаад ганц ч үг хэлүүлэхгүй байв.

	— Дуугүй яв бид яаж ийгээд хүрнэ гэж аав хэлэв.

	Үнэндээ ч би дороо дулаацлаа. Би нүдээ анив. Юуны тухай бодсоноо ч санахгүй байна. Гагцхүү аавын хүчтэй амьсгалах нь сонсогдоно. Нэг удаа тэр гараа сольж, миний бүтээлгийг засав. Миний тухай санаа тавьж хайрлаж хамгаалж яваа болохоор, миний аав надад хайртай юм байна шүү гэж би бодлоо.

	— Ирлээ. Буу гэж тэр гэнэт хэлэв.

	Аав миний толгой ороосон бүтээлгийг авч намайг газар буулгаад санаа алдав. Бид бүр буудалд ойрхон ирчихлээ. Аавыг цанаа тайлж байхад би дэргэд нь зогсож байв. Өрөөсөн хөл хөшчихөөд ганц ч гишгэж болохгүй байв.

	Дараа нь миний хөл гайгүй болж бид буудал дээр ирэхэд, аав намайг харснаа:

	— Халуун кофе юм уу, цайтай ч болоосой! гэв.

	Ашгүй трамвай ч ирж, бид суув. Трамвай дотор миний эрүү дахиад л дагжиж эхлэхэд хажууд суусан хоёр эмээ намайг байн байн хараад байв.

	— Одоо тун ойртлоо, чи харж байна уу, тэр том барилгууд харагдаж байна. Одоохон хүрнэ гэж аав тайвшрууллаа.

	Бид дөнгөж гэртээ ирмэгц, аав ус халаав. Дараа нь ээж намайг архиар арчиж, би хөлөө халуун бүлээн усанд дүрэн, бас бөөрөлзгөнөтэй цай уув.

	Би унтахаар хэвтэв. Ямар дулаахан сайхан байсан гэж санана аа... 

	Аав, тэгэхэд өнөөдрийн тухай, бид хэрхэн хүнд байдлаас гарсан тухай ээжид ярихыг нь би сонсоод инээд алдан хэвтэж байлаа. Миний аав, мөн ээж ч гэсэн их сайн улсууд юм даа гэж би бодлоо. 

	Би ингээд унтчихжээ. Намайг сэрэхэд лав орой болсон байсан байх, гэвч аав унтаагүй байлаа. Тэр, шууд над руу ирж:

	— За ямар байна. Зүгээр үү? гэв.

	Намайг хооллохоор гал тогооны өрөөнд аваачив.

	Юм идэх маш дургүй байв. Толгой гэнэт хүчтэй өвдөж, бие зарайн даарч бас дахиад л эрүү дагжиж эхлэв. Би дахин хэвтлээ. Ээж халууны шил авчрав. Ээж халууны шилээ суганаас авч үзсэнээ аавд өглөө. Аав харчхаад:

	— Иш! гэв.

	Аав тэр дороо л надад хоёр эм авчирч өглөө. Би, эмийг бүхлээр нь залгиж чаддаггүй, бас зажлахаар гашуун оргино. Аав чихэртэй цай хийж өгөхөд би эмээ уучихлаа.

	— За унтахыг бод, гэж ээж хэлээд гэрлээ унтраав.

	Тэд нар хоорондоо ярилцаж, гал тогооны өрөөнд аяга хангинуулж, миний өрөөний үүдээр алхалж байлаа. Юм дуугарах бүр, тэр ч байтугай ердийн алхах тоолон толгой янгинаж байв. Ээж өрөөнд дахин орж ирээд гэрэл асаав. Гэрлээс хүртэл толгой өвдөх нь ихсэж байв. Ээж намайг унтаагүй байхыг харчхаад шууд гарлаа. Тэд нар бүр орой болтол өрөөгөөр яваад л байв.

	 

	* * *

	 

	Намайг шөнө сэрэхэд шалны дээр ширээний чийдэн тавиастай түүнээс бүдэгхэн гэрэл тусаж байлаа. Ээж, аав хоёр сандал дээр орны минь хажууд суугаад намайг харна. Бүх л шөнө тэд унтахгүй зөвхөн намайг л харж сууна. Надад яасан их хайртай юм бэ гэж бодохоос би инээмээр дур хүрээд байв.

	Тэгээд үүр цайхын өмнөхөн би дахин сэрлээ. Аав түрүүчийнх шигээ хажууд сандал дээр суусан хэвээр унтаж байна. Гэвч намайг дөнгөж л нүдээ нээн, түүнийг харав уу, үгүй юу тэр сэрж орхилоо. Тэгээд халууны шил өгөв. Дараа нь ээж орж ирлээ. Тэгээд аавын сууж байсан сандал дээр суугаад бүр үүр цайлгасан байх аа даа өглөө нь ажилдаа ч явсангүй эмч дуудав.

	Би тэдний тухай эвгүй юм урьд бодож байснаараа муу хүүхэд юм даа гэж өөрийгөө голов. Би бас тэдэнд тэмдэглэлээ үзүүлдэггүй нуудаг маань тусгүй юм гэж саналаа. Тэглээ ч гэсэн би дэр дороо дэвтрээ далд хийлээ.

	 

	* * *

	 

	Намайг сургууль дээр зэмлэх байх гэж би жигтэйхэн айж байв. «Бид нар даргаа сонгосон. Гэтэл тэр маань дөнгөж сонгогдмогц л хэвтээд өгсөн» гэх байх гэж би айв.

	Бас Ягуновын тухай бодлоо. Намайг хэдийгээр даргаар сонгосон ч гэсэн би бүрэн сайн засарч чадаагүй шүү дээ. Яагаад гэвэл би амьдрал ерөөсөө мэдэхгүй юм. Би бас түүнийг дэмий гомдоож дээ. Тэгэхэд тэр чинь эцэг эхийн хуралд суухаар, Гриша руу хүүхдийн цэцэрлэг орохоор явж байсан шүү дээ. Хэрэв түүний хамрыг гэмтээх юм уу, ямар нэг эвгүй юм хийчихсэн бол тэр цэцэрлэгт очиж чадахгүй байсан. Гэтэл одоо үнэхээр Ягунов надтай ярьж нөхөрлөхгүй юм гэж үү? Бас гэнэт түүний хажууд миний оронд өөр хүүхэд суулгасан байвал яана? Тэр чинь миний суудал шүү дээ! Ингэж намайг бодмогц л толгой бүр хүчтэй өвдөж гарлаа. Би хэвтээ чигээрээ цаг хараад л байв. За одоо эхний цаг орж байгаа... өдийд хоёрдугаар цаг орлоо гэх зэргээр тоолсоор...

	Тэгтэл ч эмч ирэв. Намайг чагнаж үзэв. Халуун ч хэмжиж үзэв. Нөгөө өрөөнд миний тухайд ээжтэй ярьж байгаад жор бичиж орхиод гараад явав.

	Дараа нь хичээл дууссан боловч хэн ч над дээр ирсэнгүй. Мэдээжээр ээж сургууль руу утасдсан, надад аюултай юу ч тохиолдоогүйг бүгд мэдэж байгаа л даа. Зүгээр л салхинд цохиулж өвдсөн гэж... гэлээ ч би хэн нэг нь гэнэт хүрээд ирэх болов уу гэж бодсоор л байв. Харин тэгтэл хэн ч ирсэнгүй. Хаалганы цаана хэд дахин хүний хөлийн чимээ гарсан боловч, холдон өнгөрөхийг би сонслоо.

	Тэгээд би унтчихсан бөгөөд нойр дундаа хэн нэгний ярихыг сонслоо. Ээж тэдэнд намайг унтаж байгаа гэж хэлэв. Хүмүүс бас юу ч юм ээжид хэлж байв. Намайг эргэхээр хүмүүс ирж гэж би ойлголоо. Гэлээ ч би унтсаар л байв. Тэгснээ бүгдээрээ явчихвал яана гэж би нойрноос сэрэх гэж хүчээрээ оролдлоо. Тэгээд л сэрлээ дээ. Энэ үед ээж тэднийг яг л гаргаж өгч байлаа.

	— Баяртай!

	Би дороо л:

	— Ээж ээ! гэж дуудлаа. Тэгснээ бас дахин — Ээж ээ! гэж бүр чанга хашхирав. 

	Ээж өрөө рүү шагайж, дараа нь Ягунов орж ирэв.

	— Сайн уу? Гриша бид хоёр цэцэрлэгээс ирэх замдаа чамайг яаж байна, ороод гаръя гэж бодсон юм гэж тэр хэлэв. 

	Түүний ирсэнд би жигтэйхэн их баярласандаа хариу мэндэлж ч чадахгүй дуугүй хэвтэн, инээмсэглэж байв.

	— Чи эмч гуайн хэлснийг дагаж тайван хэвт! Өнөөдөр, тэр ч байтугай маргааш бүү бос! Би чамд хичээлийн даалгавар тэмдэглэн хэлж өгөмз! гэж хэлснээ үүдний өрөөнд ороод Гришад нэг юм ярьж, цүнхээ авчрав. Дараа нь тэр ангийнхны тухай ярилаа. Авдеев манай отрядын нэрс гаргаж пионерын ахлах удирдагчид өгсөн гэнэ. Наталья Сергеевна самбар дээр «Бид овоохойд сууж байлаа» гэж бичихийн оронд санамсаргүйгээр «Бид овоод сууж байлаа» гэж бичсэн, тэгэхлээр нь хүүхдүүд дуурайгаад хуулчихсан гэж ярилаа. Тэгээд дараа нь удтал инээлдэв.

	Түүнийг явсны дараа ээж

	— Энэ чинь өнөөх Ягунов уу? гэж асуув.

	— Тийм ээ, гэлээ би.

	Ээж өөр өрөөнд орлоо. Ээжийг би Ягуновын тухай олон юм асуух юм болов уу гэж бодсон боловч тэгсэнгүй.

	 

	* * *

	 

	Ингээд дууслаа. Миний тэмдэглэл төгсөж байна. 

	Уг нь бол тэмдэглэл дуусаж байгаа биш, дэвтэр нь дуусжээ. 

	Тэмдэглэлээ бол би ямар ч байсан үргэлжлүүлж бичих болно. Нэгдүгээрт гэвэл, өнөөдөр надад аймшигтай хачин юм тохиолдлоо. Аав ажлаасаа ирэнгүүт түргэн гэгч хувцсаа тайлж миний өрөө рүү орж ирлээ. Яг энэ үед би тэмдэглэл бичиж байсан болохоор дэр дороо нууж чадсангүй. Аав хаалганы хавь зогсож дуугүй хэсэг байснаа сая ам нээн:

	— Нуугаад орхив уу? Толгой чинь өвдөх нь намдаа юу? гэв.

	— Намдсан гэж би хэллээ.

	— Тэгэхлээр хүү минь ийм байна, гэснээ аав, — Дэвтрээ дуусчихлаар хэлээрэй. Би шинийг авч өгөмз. Гагцхүү тэртэй тэргүй тэр дэвтрийг чинь шагайх юм уу, уншихгүй учраас чи түүнээ битгий нууж бай! Чи бол боловсролтой, буурьтай хүмүүстэй амьдарч байгаа хүн шүү дээ.

	Түүнийг ингэж хэлэхэд би өөрийнхөө төлөө яаж ичсэн гэж санана.

	— Хэрэв чи хүсэх юм бол би ердөө маргааш чамд тийм зузаан дэвтэр авч өгч болно шүү. Тэгэх үү? гэхэд нь би толгойгоо дохив. 

	Тэр өөр өрөөнд ээж рүү орлоо. Би дэвтрээ шууд гаргаж ирээд анх удаагаа нуухгүйгээр эхнээс нь аваад уншиж гарлаа. Энэ хугацаанд ямар их сонин үйл явдал болж өнгөрснийг уншаад би гайхаж байсан.

	Гагцхүү би тийм ч түргэн биеэ сайжруулж чадсангүй. Отрядын зөвлөлийн даргаар сонгосон ч гэсэн бүрэн сайжирсангүй. 

	Ягунов өнөөдөр манайд ирлээ. 

	Аав ээж минь наддаа үнэхээр их хайртай юм даа. Би ер сайн хүн болж чадахгүй л байлаа. Угтаа ер нь би яг тэдэнд санагдаж байгаа шиг тийм сайн хүүхэд биш юм, гэлээ ч гэсэн би засарч чадна. Түрүүн нь бол би сарын хугацаанд өөрийгөө хүмүүжүүлж чадна, өөр хүн болж чадна гэж бодож байсан. Үүнийг өдөр бүр тэр ч байтугай бүх л амьдралынхаа турш хийх ёстой юм байж.

	Наташа Фомина ирлээ. Тэр бас шинэ даалгаврын тэмдэглэл хийснээ авчирч үзүүлээд дараа нь өөрийнхөө гоё шаахайг харууллаа. Мөн «Котовский» гэдэг кино үзсэнээ бас Феодосия эмээгийн тухай нэмж ярив.

	— Чамайг гэртээ урьсан тэр эмээг чинь би харсан, санаж байна уу? гэв. 

	Эхлээд би хэний тухай яриад байгаа юм бол доо гэж бодлоо.

	— Яагаа вэ дээ, буланд зогсож байсан шүү дээ. Өнөөдөр тэр бүтэн цаг шахуу зогссон, лав чамайг хүлээсэн байх аа даа. 

	«Тэр аягүй бол салхинд цохиулна даа. Даараад л салхинд цохиулчих байх...» гэж би бодож байв.

	— Би бас Болгар охиноос захиа хүлээн авсан... Тэгээд би чамтай хамт түүнд өөрсдийнхөө кино жүжигчдийн зурагтай ил захидал явуулахаа амласан, тэгэхдээ тэднийхнийг ирүүлэхийн тулд шүү дээ. Зөв үү?

	— Зөв гэлээ, би

	Наташа явж, би Феодосия эмээд зовсоор л байлаа. Маргааш л Наташаг эмээ рүү явуулж, би өөрөө яагаа ч үгүй гэдгээ хэлж, харин тэр буланд удаан зогсвол ханиад хүрч магадгүй гэдгийг заавал хэлүүлье.

	 

	Сүүлчийн хуудас дуусаад өөр бичих зай үлдсэнгүй нь ямар харамсалтай. Гэлээ ч маргааш аав шинэ дэвтэр авчрахлаар би заавал түүнд үргэлжлэлийг бичих л болно.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	5027 9685 00 (доллар) Tsogt okhin Tenger san

